Монгол Улсын Их Хурлын 2009 оны ээлжит бус чуулганы Байгаль орчин, хүнс, хөдөө аж ахуйн байнгын хорооны 02 дугаар сарын 20-ны өдөр (Баасан гараг)-ийн хуралдаан 14 цаг 50 минутад Төрийн ордны “А” танхимд эхлэв. 

Байнгын хорооны дарга, УИХ-ын гишүүн Б.Батбаяр ирц, хэлэлцэх асуудлын дарааллыг  танилцуулж, хуралдааныг даргалав. 

Хуралдаанд ирвэл зохих 21 гишүүнээс 16 гишүүн ирж, 76.0 хувийн ирцтэй байв. 
Чөлөөтэй: П.Алтангэрэл, Л.Гансүх, Ц.Сэдванчиг;

Өвчтэй: Х.Баделхан;

Тасалсан: Д.Тэрбишдагва;


Нэг. Монгол Улсын 2009 оны төсвийн тухай хуульд нэмэлт, өөрчлөлт оруулах тухай хуулийн төсөл (хоёр дахь хэлэлцүүлэг)


Хэлэлцэж буй асуудлуудтай холбогдуулан УИХ-ын дэд дарга Г.Батхүү,  Сангийн сайд С.Баярцогт, Сангийн яамны хуулийн хэлтсийн дарга н.Ганбат, Монгол Улсыг хөгжүүлэх сангийн ажлын албаны дарга Б.Нанзаддорж, мэргэжилтэн Э.Алтанзул, Байгаль орчин, аялал жуулчлалын дэд сайд Д.Идэвхтэн, мөн яамны Тогтвортой хөгжил, стратеги төлөвлөлтийн газрын дарга А.Энхбат, тус газрын Төсвийн төлөвлөлт хариуцсан мэргэжилтэн Б.Болормаа, Хөрөнгө оруулалтын хэлтсийн дарга Д.Цэцэгээ, Хүнс, хөдөө аж ахуй, хөнгөн үйлдвэрийн дэд сайд Ж.Сауле, мөн яамны Стратегийн бодлого, төлөвлөлтийн газрын дарга П.Баянмөнх, УИХ-ын Байгаль орчин, хүнс, хөдөө аж ахуйн байнгын хорооны референт Д.Мягмарсүрэн, Д.Мяхдадаг нар байлцав.


Хуулийн төслийн талаарх төсөл санаачлагчийн илтгэлийг Байгаль орчин, аялал жуулчлалын дэд сайд Д.Идэвхтэн, Хүнс, хөдөө аж ахуй, хөнгөн үйлдвэрийн дэд сайд Ж.Сауле нар товч танилцуулга хийв. 


Төсөл санаачлагчийн илтгэлтэй холбогдуулан УИХ-ын гишүүн Д.Балдан-Очир, Ж.Энхбаяр, Г.Занданшатар, Д.Энхбат, Г.Баярсайхан нарын асуусан асуултад УИХ-ын дэд дарга Г.Батхүү, Сангийн сайд С.Баярцогт, мөн яамны хуулийн хэлтсийн дарга н.Ганбат, Монгол Улсыг хөгжүүлэх сангийн ажлын албаны дарга Б.Нанзаддорж, Байгаль орчин, аялал жуулчлалын дэд сайд Д.Идэвхтэн, мөн Тогтвортой хөгжил, стратеги төлөвлөлтийн газрын дарга А.Энхбат, Стратегийн бодлого, төлөвлөлтийн газрын дарга П.Баянмөнх нар хариулж, тайлбар хийв. 


УИХ-ын гишүүн Су.Батболд, Ц.Цэнгэл, Б.Бат-Эрдэнэ, Д.Энхбат нар санал хэлэв. 


Байнгын хорооны гишүүдээс гаргасан зарчмын зөрүүтэй саналын томъёоллоор санал хураав. 


Б.Батбаяр: - 1. УИХ-ын гишүүн Су.Батболдын гаргасан, Зайлшгүй шаардлагатай эмнэлгийн болон ерөнхий боловсролын сургуулийн тоног төхөөрөмжийн зардлаас бусад зардал болох 20.0 тэрбум төгрөгийг хасах гэсэн саналыг дэмжье. 


Зөвшөөрсөн: 

8


Татгалзсан:

3


Бүгд:


11


Гишүүдийн олонхийн саналаар дэмжигдлээ.


2. УИХ-ын гишүүн Су.Батболд, Д.Балдан-Очир нарын гаргасан, Төрийн албан хаагчдын цалинг 20.0-иос 30.0 хувь хасах гэснийг болих. Үүний оронд бараа, үйлчилгээний бусад зардлыг 20.0 хувиар хорогдуулах гэж оруулах гэсэн саналыг дэмжье.  


Зөвшөөрсөн: 

9


Татгалзсан:

2


Бүгд:


11


Гишүүдийн олонхийн саналаар дэмжигдлээ.


3. УИХ-ын гишүүн Б.Батбаяр, Р.Буд, Г.Занданшатар, Ж.Энхбаяр нарын гаргасан, Хог хаягдлыг ландпилийн аргаар боловсруулах төвлөрсөн цэг /Дорноговь, Өмнөговь, Баянхонгор, Сэлэнгэ, Хэнтий, Сүхбаатар, Говь-Алтай аймагт/ байгуулахад 1 тэрбум 50 сая төгрөгийг улсын төсвийн хөрөнгө оруулалтад тусгах гэсэн саналыг дэмжье.  


Зөвшөөрсөн: 

10


Татгалзсан:

1


Бүгд:


11


Гишүүдийн олонхийн саналаар дэмжигдлээ.


4. УИХ-ын гишүүн Б.Бат-Эрдэнийн гаргасан, Төсвийн хуульд байгаль орчин, цаг агаарт зориудаар бороожуулах арга хэмжээний зардалд 1 тэрбум 677 сая төгрөг тусгах гэсэн саналыг дэмжье.  


Зөвшөөрсөн: 

10


Татгалзсан:

1


Бүгд:


11


Гишүүдийн олонхийн саналаар дэмжигдлээ.


5. УИХ-ын гишүүн Б.Бат-Эрдэнийн гаргасан, Төсвийн хуульд Хүнс, хөдөө аж ахуй, хөнгөн үйлдвэрийн яамны хэсэгт бизнес инкубатор төв байгуулахад 2.7 тэрбум төгрөг нэмж тусгах гэсэн саналыг дэмжье. 


Зөвшөөрсөн: 

4


Татгалзсан:

7


Бүгд:


11


Гишүүдийн олонхийн саналаар дэмжигдсэнгүй.


Байнгын хорооноос гарах санал, дүгнэлтийг УИХ-ын гишүүн Д.Энхбат УИХ-ын чуулганы нэгдсэн хуралдаанд танилцуулахаар тогтов.


Хуралдаан 16 цаг 15 минутад өндөрлөв.


Тэмдэглэлтэй танилцсан: 


БАЙГАЛЬ ОРЧИН, ХҮНС, 


ХӨДӨӨ АЖ АХУЙН 


БАЙНГЫН ХОРООНЫ ДАРГА




Б.БАТБАЯР
Тэмдэглэл хөтөлсөн: 


ХУРАЛДААНЫ ТЭМДЭГЛЭЛ

ХӨТЛӨГЧ







Ц.АЛТАН-ОД
УЛСЫН ИХ ХУРЛЫН БАЙГАЛЬ ОРЧИН, ХҮНС, ХӨДӨӨ АЖ АХУЙН 

БАЙНГЫН ХОРООНЫ 2009 ОНЫ 02 ДУГААР САРЫН 20-НЫ ӨДӨР 

(БААСАН ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 14 цаг 50 минутад эхлэв.


Б.Батбаяр: - Байгаль орчин, хүнс, хөдөө аж ахуйн байнгын хорооны хуралдаан эхлэхэд бэлэн боллоо. Нийт гишүүд 11 гишүүн ирсэн байна. Ирц хангалттай байна. Ингээд УИХ-ын Байгаль орчин, хүнс, хөдөө аж ахуйн байнгын хорооны 2009 оны 2 дугаар сарын 20-ны өдрийн хуралдаан одоо эхэлснийг мэдэгдье. 


Хуралдаанд Монгол Улсын төсвийн тухай хуульд нэмэлт, өөрчлөлт оруулах тухай хуулийн төслийн хоёр дахь хэлэлцүүлгийг хэлэлцэнэ. Хуралдаанд Байгаль орчин, аялал жуулчлалын яамнаас Байгаль орчин, аялал жуулчлалын дэд сайд Д.Идэвхтэн, Байгаль орчин, аялал жуулчлалын яамны тогтвортой хөгжил, стратеги төлөвлөлтийн газрын дарга А.Энхбат, тус газрын төсвийн төлөвлөлт хариуцсан мэргэжилтэн Б.Болормаа, Хөрөнгө оруулалтын хэлтсийн дарга Д.Цэцгээ гэсэн ийм бүрэлдэхүүнтэй оролцож байна. 


Хүнс, хөдөө аж ахуй, хөнгөн үйлдвэрийн яамнаас Хүнс, хөдөө аж ахуй, хөнгөн үйлдвэрийн дэд сайд Ж.Сауле ирэх ёстой, ирж яваа гэсэн. Мөн Хүнс, хөдөө аж ахуй, хөнгөн үйлдвэрлэлийн яамны Стратегийн төлөвлөлт бодлогын газрын дарга П.Баянмөнх оролцож байна. 


Сангийн яамнаас Монгол Улсыг хөгжүүлэх сангийн ажлын албаны дарга Б.Нанзаддорж, Сангийн яамны мэргэжилтэн Э.Алтанзул нар оролцож байгаа юм байна. 


Ингээд хуралдааныг явуулах дарааллаа танилцуулъя. Хуралдааныг 14 цаг 30 минутаас Төрийн ордны “А” танхимд явуулна. Байнгын хорооны хуралдааны ирцийг танилцуулж, хуралдааныг нээнэ. Энийг нээсэн. Байнгын хорооны хуралдааныг хэлэлцэх асуудлыг танилцуулж батлуулна. Байнгын хорооны хуралдаанд ийм асуудал байна. 


Ингээд хэлэлцэх асуудлаа танилцуулъя. Дарааллыг нь танилцуулъя. Төсвийн төслийн талаар сайд нар танилцуулга хийх ёстой. Байгаль орчин, аялал жуулчлалын салбарын илтгэгч нь Байгаль орчин, аялал жуулчлалын яамны дэд сайд Д.Идэвхтэн, мөн Хүнс, хөдөө аж ахуй, хөнгөн үйлдвэрийн салбарын илтгэгч нь Хүнс, хөдөө аж ахуй, хөнгөн үйлдвэрийн яамны дэд сайд Ж.Сауле. Дараа нь УИХ-ын гишүүд илтгэл, танилцуулгатай холбогдуулан илтгэгчээс асуулт асууж, тайлбар тодруулга авна. Дараа нь хуулийн төслийн талаар гишүүд зарчмын зөрүүтэй санал гаргаж, үндэслэлээ тайлбарлах ёстой. Дараа нь төсөлтэй холбогдуулан УИХ-ын гишүүдээс гаргасан зарчмын зөрүүтэй саналаар санал хураалт явуулна. Ингээд нэгдсэн хуралдаанд Байнгын хорооны санал, дүгнэлт илтгэх гишүүнийг томилсноор ингээд өнөөдрийн хуралдаан дуусах юм. Мөн Сангийн сайд С.Баярцогт энэ хуралдаанд оролцож байна. Сая ирлээ.


Ингээд Байгаль орчин, аялал жуулчлалын салбарын хэсгийн илтгэгч Байгаль орчин, аялал жуулчлалын дэд сайд Д.Идэвхтэн таныг урьж байна. Танилцуулга хийе. 


Д.Идэвхтэн: - За эрхэм гишүүд болоод өнөөдрийн Байнгын хорооны хуралд хүрэлцэн ирсэн та бүгдийн энэ өдрийн амгаланг эрж мэндчилье. Төсвийн тодотголын ерөнхий агуулга бид бүгдээрээ мэдэж байгаа. 2009 онд батлагдсан төсвийн хуульд, тэр сайд нарын багцад байгаа зүйлүүдийг хорогдуулах, хэмнэх хасах ийм агуулгаар төсвийн тодотгол Сангийн яаман дээр хийгдсэн. 


Байгаль орчны сайдын багцад нийтдээ 24.3 тэрбум төгрөгийн төсөв 2009 онд батлагдсан байсан. Энэ тодотголоор 4 тэрбум 662 сая төгрөгийг хасаад 19.7 тэрбум төгрөгөөр баталбал яасан юм бэ гэсэн ийм санал гарч ирж байгаа. Хасагдсан статъянуудыг хэлэх юм бол хөрөнгө оруулалтаар 2.3 тэрбум төгрөг хасагдаж байгаа. Ус, цаг уур, орчны шинжилгээний газар гээд нөгөө босоо удирдлагатай, өдөр тутам цаг уурын мэдээ гаргадаг онц чухал байгууллага байдаг. Тэндээс 1 тэрбум төгрөг хасагдаж байгаа. 


Бусад урсгал зардлууд, яамны өрийнх нь аппаратын, тусгай хамгаалалттай газрын гэх мэт урсгал зардал нийтдээ 1.0 тэрбум төгрөг хасагдаж байгаа. Ингээд нийтдээ 4.7 тэрбум, багцаалдвал. Точный хэлэх юм бол 4 тэрбум 662 сая төгрөг хасахаар төсөвт орж ирсэн юм. Энэ нь батлагдсан төсөвтэй зэрэгцүүлэх юм бол 22.0, 23.0 хувийн хасалт болж байгаа юм. 


За яах вэ эдийн засаг хүнд байгааг бид ойлгоод, одоо хүлээн зөвшөөрч болмоор юм шиг боловч Байнгын хорооны гишүүд та бүгдэд танилцуулахад энэ хөрөнгө оруулалтын юм нь дотроос тэр хөрөнгө оруулалтаас хасагдсан 2.2 тэрбум төгрөг дотроос нэг зүйл дээр анхаармаар байгаа юм. 


Бас нэг эрэгцүүлж бодох зүйл гэвэл Ус, цаг уур, орчны шинжилгээний газар гээд өдөр тутмын цаг агаарын мэдээ зарладаг байгууллагын төсөв хасагдсан 1.0 тэрбум төгрөгийн асуудал бий. Энэ дээр эргэцүүлж бодох шаардлагатай юм болов уу гэсэн ийм асуудал байгаа. Тэр 2.2 тэрбум төгрөгийг хөрөнгө оруулалтын зардлыг гэж юу юу нь хасагдсан юм бэ гэх юм бол гишүүдэд мэдээлэл утгаар хэлэхэд хог хаягдлын төвлөрсөн цэг байгуулах асуудал байгаа юм. 7 аймагт нийтдээ 1 тэрбум 50 сая төгрөг төлөвлөгдсөн юм. 


Хог хаягдлыг нэгдсэн журмаар цэвэрлэх байгууламж гэдэг нь бол ландпилийн арга гэж нэрлэж байгаа. Англи хэл дээрээ бол. Хогуудыг бэлтгээд ангилж сортлоод ялзардаг, хөрсөнд шингэдэг тэр хэсгүүдийг нь ялгаж булшилдаг ийм хашаатай, саравчтай. Бусад үйлдвэрийн аргаар боловсруулахын бас тусад нь ялгаруулдаг ийм хог хаях нэгдсэн цэгүүдийг байгуулах асуудал байгаа юм. Өнгөрсөн жилүүдэд 7 аймагт хийсэн юм. Энэ жил энийг хийчихвэл их ач холбогдолтой юм. Эдийн засгийн бэрхшээл гэж бодохгүйгээр энийг уг нь хийчихмээр байгаа юм. Тэгэхээр энэ дотор бол нөгөө хогийг төвлөрсөн шугамаар бэлтгэж авдаг, тээвэрлэдэг. Тэгээд хогийг нэг газар устгадаг, газар ухдаг, булшилдаг, хашаа саравчтай ийм юм байгаа юм. Нэг аймагт 150.0 сая төгрөг байдаг юм. 


Тэгэхээр энэ ямар ямар аймгууд байгаа вэ гэхээр Баянхонгор, Говь-Алтай, Дорноговь, Өмнөговь, Сүхбаатар, Сэлэнгэ, Хэнтий гэсэн 7 аймаг байгаа юм. Энийг ер нь буцаагаад хөрөнгө оруулалтынх нь төлөвлөгөөн дотор оруулах боломж байна уу, үгүй юу. Эрхэм гишүүд та бүгд маань бодож үзээчээ гэж ингэж одоо яамнаас хүсэж байгаа. Хасагдсан өөр бусад зардал гэх юм бол тэр хөрөнгө оруулалтын 2.0 тэрбум төгрөг дотроос бусад зардлуудыг гишүүдэд танилцуулахад тэр хүрээлэн буй орчны тоног төхөөрөмж гээд 500.0 сая төгрөг байгаа. Лабораторийн чадавх сайжруул гээд 575.0 сая төгрөг байгаа. Энийг бол одоо хасдагаараа хасъя гэж ингэж санал оруулж байгаа юм. Нөхцөл байдал иймэрхүү байна. Бусдаар урсгал зардлуудыг одоо хасаж байгаа энэ тэрийг бол манай яам болоод манай яамны тэр Стратеги, төлөвлөлтийн газар, Хөрөнгө оруулалтын газар эд нар бол зөвшөөрч байгаа юм. Иймэрхүү л асуудал байна даа гишүүд ээ. 


Анхаарал тавьсанд баярлалаа. 


Өөрөөр хэлбэл тэр 7 аймгийн хувийг нэгтгэсэн журмаар одоо устгах энэ асуудал дээр ярилцах боломж байна уу гэж л хүсэж байгаа юм. 1 тэрбум 50 сая төгрөг байгаа юм. Нийлээд. Нэг аймгийн 150.0 сая. 


Б.Батбаяр: - Су.Батболд гишүүн. 


Су.Батболд: - Горимын санал гаргая. 


Д.Идэвхтэн: - Тэгэхээр яагаад би ингэж хэлж байна вэ гэхээр ингэж байгаа шүү дээ. Одоо энэ төсвийн тодотгол бол яг одоогийн хүнд байдалдаа зохицуулж хийж байгаа юм. 6, 7 сард, 8 сард юм сайжирвал одоо бас нэмэх агуулгаар хийхэд ч бэлэн гээд одоо яриад байгаа шүү дээ. Тэгэхээр тэр утгаараа. Зүгээр дараа нь нэмж болох юм бол одоо хасчихаар энэ 2008 ондоо тэр төлөвлөгдсөн юмнууд нь хэрэгжихгүй болох гээд байгаа юм. Тэр утгаар эргэцүүлж бодох боломж байна уу л гэсэн асуудал. 


Хог устгаж байгаа нь өөрөө эдийн засгийн хямралтай холбоогүй юм аа, энийг тэвчиж болох юм аа гэж үзэх гэхээр бас одоо болж өгөхгүй байгаа юм. Байгаль орчин, хүний амьдрах орчин, тэгээд олон ажлын байр нэмэгдэх бас боломж байгаа юм. Энийгээ дагаад. 


Су.Батболд: - Би ингэмээр байна. УИХ-ын чуулганы хуралдаан дээр Төсвийн тодотголын тухай хуулиар Монгол Улсын Ерөнхий сайд илтгэл тавьсан. Засгийн газраас нэгдсэн байр сууриар ингэж ажиллая гээд санал ороод ирсэн байж байгаа. Тийм ээ. Засгийн газрын хуралдаан дээр нэгдсэн байр суурь. Одоо ингээд хэрэв сайд нар. Уучлаарай, Д.Идэвхтэн сайд аа. Сайд нар одоо ингээд яг төсөв зүгээр жирийн үед төсөв хэлэлцэж байгаа юм шиг ийм байдлаар ингэлээ, тэглээ, энийг тэгмээр байна, тэрийг тэгмээр байна гэсэн байдлаар ингэх юм бол энэ төсвийн хэлэлцүүлэг чинь явахгүй. Хэрэв ингэж задлах юм бол бүгдээрээ задална. Би бол энэ төсвийн хэлэлцүүлэг бол онцгой нөхцөл байдалд явагдаж байгаа төсвийн тодотгол гэж үзэж байгаа шүү дээ. 


Тийм учраас манай Байнгын хорооны гишүүд одоо яг энэ, за яах вэ гол, хэрэв хөдөө аж ахуй, байгаль орчны салбар дээр үнэхээр онц чухал юм нь одоо байгаа бол тэрийгээ хэлээд ерөнхийдөө энэ оруулж ирсэн санал дээр нь яахгүй бол яг ийм байдлаар бүх яамны саналыг хэлэлцээд явна гэвэл бид нар ямар зүгээр жирийн үед төсөв хэлэлцэж байгаа биш, ийм байдлаар хэлэлцэж болохгүй гэж үзэж байна. Тийм учраас шууд энд Засгийн газрын гишүүн, Сангийн сайд нь байж байна. Зүгээр одоо жишээлэх юм бол цалин хасах юм уу, хасахгүй юм уу гэдэг дээр манай Байнгын хороо ямар саналыг Төсвийн байнгын хороонд хүргүүлэх юм гэдэг ч юм уу, тийм ээ, тийм юм нь дээр нь саналаа өгөөд л явчихмаар байх юм. Тэгэхгүй зүгээр яг төсөв, жирийн төсөв хэлэлцэж байгаа юм шиг ингээд хэлэлцэх юм бол би 5-ыг авч үлдэнэ, би 10-ыг нэмнэ гээд ингээд явах юм бол наадах чинь ямар ч утгагүй юм болно шүү дээ. 


Өнөөдөр сая бас бид нар тэр нөгөө юу хэлэлцлээ шүү дээ, чуулганаар нөгөө хямралын төлөвлөгөө. Тэгж хэлэлцэх юм бол хямралын төлөвлөгөө чинь яг мөрөөдлийн жагсаалт болж байгаа байхгүй юу. Гэтэл бид энэ хямралын үед юу хийх гээд байгаа гэдгээ ярих ёстой юм нь дээр чинь тэгмээр байна, тэр аймгийг оруулмаар байна гээд баахан юм орж байгаа чинь төсөв бас тийм байдал руу орох гээд байна шүү дээ. Тэгэхээр Сангийн сайдын хувьд Ерөнхий сайд энэ хэлэлцүүлэг дээр бас анхаарлаа хандуулж ингэж чиглүүлж авч явахгүй бол энэ чинь ингээд задрах гээд байна шүү. 


Би горимын саналаар бол шууд сайд нарын энэ илтгэлийг нь товчлоод зүгээр горимын юм нь дээрээ саналаа гаргаад явчихвал яасан юм гэж бодож байна.


Б.Батбаяр: - С.Баярцогт сайд нэг товчхон танилцуулга хийчих. 


С.Баярцогт: - Би Су.Батболд гишүүний гаргаж байгаа саналыг дэмжиж байна. Энэ удаагийн төсвийн тодотгол бол онцгой нөхцөл байдалд хийгдэж байгаа. Өөрөөр хэлбэл батлагдахдаа 6.1 хувийн алдагдалтай батлагдсан төсөв маань нийт эдийн засаг, импорт, орлогын бууралтаас шалтгаалаад 12.0 хувьтай болж байгаа. Бид бол 6.0 хувь дээр барих ийм зорилтоо тавьж байгаа. Тэр үүднээсээ бидэнд орлогоо нэмэгдүүлэх боломж байгаа. Орлогоо бид 290.0 орчим тэрбум төгрөгөөр нэмэгдүүлээд, зарлага талдаа хасалт хийх зайлшгүй шаардлага гарч байгаа. 


Тийм учраас бид хөрөнгө оруулалт дээрээс 25.0 хувь, төсвийн ерөнхийлөн захирагч нартай ярилцаад урсгал зардал талдаа болохоор зэрэг бид хасалтууд хийсэн. Тэгээд урсгал зардал дотроо цалин дээр 20.0 хувь, бараа үйлчилгээний бусад зардал дээр 5.0 хувийн хасалт хийсэн байгаа. Тэгээд энэ дээр л зарчмын асуудал болж яригдаад байгаа. Тэгэхээр гишүүдийг илүү төвлөрч, энэ зарчим дээрээ эргэж ярилцаачээ гэж хүсэж байна. Хоёр бүлэг дээр хэлэлцэхэд цалингаа шууд 20.0 хувь гэхгүй, цалин бараа үйлчилгээний бусад зардлаа нийлүүлээд тодорхой хувиар хасах юм бол төсвийн ерөнхийлөн захирагч болгон өөрөө өөрөө хэмнэх бололцоо ийм зүйл дээрээ анхаарч болох юм аа гэсэн ийм саналууд гарсан байгаа. Энэ дээр төвлөрч ярилцаж өгөхийг хүсье. Ерөнхий зарчмын хувьд бол. Тэгэхгүй яам болгоны асуудлыг ярих юм бол бид их бага хэмжээгээр нэмж хассаар байгаад олон зүйл нэмэгдэнэ. 


Тэгэхдээ байгаль орчны холбогдолтой, энэ хөдөө аж ахуйн асуудал дээр бол Б.Бат-Эрдэнэ гишүүний гаргаад байгаа нэг санал байгаа. Тэрийг бид энэ Байнгын хороон дээр ярихгүй. Хамгийн эцсийн балансаа гаргаад, балансдаа шахсаны дараагаар боломж дээр Б.Бат-Эрдэнэ гишүүний саналыг Төсвийн байнгын хороон дээр нэгтгэсэн хэлэлцүүлэг дээр бид ярилцъя гэж байгаа юм. 2.0 тэрбум төгрөгийн нөгөө радар, газрын суурин станц гэдэг билүү? Үүлэнд нөлөөлж бороо оруулдаг тэр технологийн талаар л ярилцъя гэсэн тийм л асуудал байгаа. Энэ дээр төвлөрч ярьж өгөхийг, ярилцахыг хүсэж байна. Баярлалаа. 


Б.Батбаяр: - Ингэхээр ингэнэ. С.Баярцогт сайд сая өөрийнхөө санааг тайлбарлалаа. Тэгэхээр зэрэг Байнгын хорооны хурал дээр юу ярихыг одоо Сангийн яамнаас шийднэ ч гэдэг юм уу, тэгэх юм бол энэ чинь утгагүй асуудал л даа. Тэгвэл Байнгын хороо гээд байхын ч хэрэггүй. Тэгэхээр гишүүд юу ярих нь та нөхдийн өөрсдийнх асуудал байх гэж би бодож байна. Танилцуулга хийхийн хувьд бол хоёр яам хоёулаа л танилцуулга хийх ёстой. Тэгээд гишүүд өөрсдөө саналаа хэлээд, хэлэлцэх асуудлынхаа, өөрийнхөө төслийнхөө талаар зөрүүтэй санал гаргах эрхийг нь хасаж болохгүй л дээ. Зарчмын зөрүүтэй санал гаргах. Энэ бол би байх ёстой л асуудал гэж бодож байгаа. Тэгээд энэ дээр бол санал хураагаад ч байх юм байхгүй. Би тэгж л бодож байна.


Ц.Цэнгэл гишүүн. 


Ц.Цэнгэл: - Өнөөдөр бол дэлхийн хямрал гэж бас онцгой нөхцөл байдлыг бид бодох хэрэгтэй байна. Өөрсдийнхөө цалин руу орж байна. Энэ хэмжээнд үнэхээр өчигдөр би бүлгийн ажлын хэсэг гаргасан. Энэ дээр хөрөнгө оруулалтын чанартай юмнаасаа, ялангуяа 2009 онд хийгдэхээр ажлуудыг, одоо урьд нь болоод л байсан юм, бас бид болно шүү дээ. Тийм учраас хөрөнгө оруулалтыг бол, харин оруулж ирсэн хөрөнгө оруулалтыг мөнгө олох юм бол тэргүүн ээлжинд тавина гэдэг энэ оруулж ирсэн хөрөнгийг бол мөнгөтэй болох юм бол оруулна гэдгээрээ байлгаж байгаад, заавал энд тусгах шаардлагагүй. Одоо бол бид энэ 7 аймгийн хогийн юу руу мөнгө хийгээд яах вэ. Бид хогтой зууралдаад 60, 70 жил боллоо. Тэгтэл ганц жил яг энэ хямралын үеэр оруулж ирэх гээд байдаг нь бас зарчмын хувьд бид бас бүсээ чангалах гэж л байгаа юм бол, үнэхээр л хямрал болчихоод мөнгөгүй л байгаа юм бол энийгээ бид нэг удаа татгалзъя. 


Зайлшгүй бас улс орон хэрэгтэй. Ялангуяа ус бороо нэмэгдүүлдэг ийм арга хэмжээг бол харин дэмжээд, харин жаахан хөрөнгийг нь хоёрын хооронд байсанд орвол нэмэгдүүлье. Энэ чинь бол цаг агаарын байдал, ган зуд болоод байхад ийм асуудал дээрээ харин нэмэгдүүлмээр байна шүү дээ. Бороо оруулдаг юм, эсвэл одоо голын усыг нэмэгдүүлдэг. Тийм юм хүмүүс яриад байгаа. Ийм юмнуудыгаа харин нэмэгдүүлсэн шиг нэмэгдүүлээд. Энэ гүний усны генератор л юм шиг байгаа юм. Гүний усны насос маягийн юм. Би бол бас тэгж ойлгоод байгаа юм. Ийм асуудал руугаа харин яривал яасан юм бэ. 


Тийм учраас одоо энэ орж ирж байгаа Д.Идэвхтэн сайдын энэ асуудлыг бол бид мөнгөтэй болсон хойноо хэрэгжүүлье. Яг өнөөдөр бол ингээд яах юм бол. Яам болгон зайлшгүй зайлшгүй. Яам болгон дээр юм бий. Тийм учраас өнөөдөр хөрөнгө оруулалтын асуудлыг жаахан бодолцъё гэсэн ийм л байр суурьтай байна. Энэ дээр одоо тэгж болж байна уу, үгүй юу ер нь. 


Б.Батбаяр: - Өөр санал хэлэх гишүүн. За Д.Балдан-Очир гишүүн. 


Д.Балдан-Очир: - Ерөнхийдөө бол ийм онцгой нөхцөл байдалд төсвийг тодотгож байсан тийм Их Хурлын дэг журам бол байхгүй байх л даа. Би өөрөө тийм юмыг мэдэхгүй юм. Тэгэхээр ямар ч байсан цаашдаа бол мэдээж ийм ээлжит бус чуулганаар энэ онцгой нөхцөл байдалд төсвийн тодотгол хийх хурлын дэг журам, жаяг магадгүй өөр байж магадгүй юм аа, энэ Су.Батболд гишүүний ярьж байгаагаар. Ямар ч байсан өнөөдөр бид хуучин дэгийнхээ дагуу санал бодлоо хэлэх ёстой гээд надад хоёр санал байна. 


Ер нь төсвийн ерөнхийлөн захирагчтай бол нэг л том зардал хямдруулах нэг том лимит өгөх ёстой юм шиг байна. Хувиар. Тэр нь одоо 20.0 байх уу, 25.0 байх уу, 30.0 байх уу. Тэгээд үнэхээр тэр салбарынхаа бүх аж амьдрал, нарийн ширийн, хаана нь илүү дутуу зардал байдаг юм, мэддэгийн хувьд эхлээд албан томилолтоо багасгах юм уу, дараа нь гэрэл цахилгаан, ус, элдэв зардлуудаа хямруулах юм уу, бичиг хэрэг, бараа материал худалдаж авах гээд. Хамгийн сүүлийн эцсийн хувилбар дээрээ үнэхээр төсөв нь хүрэхээ байвал тэр цалингаа, орон тоогоо хямдруулж, цалингийнхаа фондыг хэвээр нь байлгах юм уу, эсвэл бүх хүнээ хадгалж цалингаа буулгах асуудал нь бол тэр төсвийн ерөнхийлөн захирагчийн эрх мэдэлд үлдээвэл яасан юм бэ гэсэн ерөнхий ийм зарчмыг олон гишүүд ярьж байгаа. Энэтэй би санал нэг байна. 


Хэлэлцэж байгаа яамныхаа хувьд бол нэг асуудал байна. Ерөнхийдөө бол Засгийн газрын энэ төсвийг тодотгол хийж оруулж ирж байгаа энэ үед бол орлого тал дээр бол их сайн, төсвийн орлогыг бүрдүүлэх тал дээр өшөө сайн нягт нямбай ажилламаар байна гэж хэлэх байна. Тэр дотроо Байгаль орчин, аялал жуулчлалын яам бол одоо энэ яаман дээр бас анхаарах асуудал бий гэж төсвийн орлогыг нэмэгдүүлэх талаар. Энэ маань юу гэхээр энэ усны төлбөрийн асуудал бол нэг талаасаа төсвийн эх үүсвэр, төсвийг бүрдүүлэх асуудал. Хоёрт бол байгаль орчин, экологи өнөөдөр хүн төрөлхтөнд, тэр дотроо Монголд, тэр дотроо Улаанбаатарт хамгийн тулгамдаж байгаа асуудал бол усны асуудал байгаа. 


Тэгэхээр усыг ашигладаггүй, ус оролцдоггүй юм гэж ерөөсөө ямар ч үйл ажиллагаа бол энэ нийгэмд, хүний амьдралд байхгүй байгаа. Гэтэл хамгийн бага устай мөртлөө усныхаа талаар эдийн засгийн арга механизмаар энэ усыг арвилан хэмнэх, тэндээс төсөвт мөнгө бүрдүүлэх талаар маш муу анхаарч байгаа төр бол Монгол Улс юм шиг байгаа юм. Яг тийм цөөн улсуудын тоонд. Гэтэл хөрш зэргэлдээх энэ БНХАУ, ОХУ гэхэд ямар ч улс ардын аж ахуйн салбарт хэрэглэгдэж байгаа эдийн засаг, аж ахуйн хэрэгцээнд хэрэглэгдэж байгаа ус бол, 1 метр куб ус бол 50.0 центээс буухгүй байна шүү дээ. 40.0-өөс 50.0 центээс. Тэгээд бидний дууриадаг тэр Америк, Англи, бусад барууны орнууд бол 1 метр куб буюу мянган литр ус бол 70.0, 80.0 цент хүрч байна шүү дээ. 


Тэгээд өнөөдөр Монголд бол усны төлбөрийн асуудлыг зөвхөн Эрдэнэт гэж ганц саалийн үнээн дээрээ л хэрэглэдэг юм билээ. 1 метр куб уснаас одоо 100-гаад төгрөг авдаг. За бусад Монголд эрчимтэй явагдаж байгаа энэ барилгын салбар, замын салбар, за бусад энэ уул уурхайн салбарууд, геологи хайгуулын салбарууд гээд ер нь бол ус ордоггүй, тэгээд энэ усанд маш их гамгүй ханддаг бүх энэ эдийн засгийн бодит салбаруудад энэ усны асуудал бол дэндүү уландаа гишгэгдсэн асуудал байгаа. Тийм учраас манай байгаль орчны салбарын нөхөд энэ усны бодлогын талаар цэгцтэй бодлого оруулж ирээчээ. Энийг зөвхөн тодорхой хууль, дүрэм, журмаар дамжуулж усыг арвилан хэмнэх, түүнийг эдийн засгийн эргэлтэд оруулах асуудлыг арай орчин үеийн байдлаар оруулж ирээч. Өөрөөр хэлбэл ер нь ус л хэрэглэдэг тийм бодит эдийн засгийн салбарт энэ усны төлбөрийн асуудлыг цогцоор нь оруулж ирээчээ. Эндээс маш их хэмжээний төсөвт мөнгө орж ирэх бололцоотой. Ер нь ус өөрөө нөхөн сэргээгдэх чадвар муутай эх үүсвэр учраас энэ усны төлбөрийн асуудал нэг талаасаа байгаль орчин, экологио хамгаалах, нөгөө талаасаа энэ төсөв бүрдүүлэх тал дээр ач холбогдол өгч, энэ талаар одоо танай яам юу бодож байна вэ? Энд бас тодорхой тайлбар өгөөч. 


Б.Батбаяр: - Байгаль орчны яамнаас хэн хариулах вэ? 


Д.Идэвхтэн: - Би ерөнхий зүгээр яаман дээр яригдаж байгаа бодлогын чиглэлтэй зүйлүүдийг хэлье. Тэгээд яах вэ нарийн тоонуудыг манай энэ Бодлого, төлөвлөлтийн газрын дарга А.Энхбат тодруулж хэлэх байх. 


За усны төлбөрийн асуудлыг бол Байгал орчны яам байнга нэмэгдүүлэх бодлого баримталдаг. Өнгөрсөн жилд үйлдвэрлэлийн зориулалтаар ашиглах тухай усны төлбөрийг нэмэгдүүлсэн. Нэмэгдүүлэхдээ тодорхой хувиар биш хэд дахин нэмэгдүүлсэн байгаа. Ахуйн зориулалттай хэрэглэж байгаа усны төлбөрийг нэмэгдүүлэх ажил бол цэвэр улс төрөөс шалтгаалаад олигтой сайн нэмж болдоггүй. Зүгээр цэвэр усны үнэ, өртөг гээд ярих юм бол үнэхээр одоо Д.Балдан-Очир гишүүний ярьж байгаа тэр метр куб ус 50.0 центээс доошгүй гэдэг бол үнэхээр тийм байгаа. 


Тэгэхээр усны төлбөрийн хувь хэмжээг Их Хурал тогтоож байгаа шүү дээ. Засгийн газраас оруулж ирж байгаа. Тэгэхээр бид бол хэрвээ энэ эдийн засгийн хүндрэлтэй нөхцөлд усныхаа төлбөрийг нэмэгдүүлье гэвэл Байгаль орчны яам бол яг бэлэн байж байгаа. Одоо энэ хоёр толгойн асуудал яригдаж байгаа үед бол яг өнөөдөр мөрдөж байгаа хуулийн тэр тарифыг гэрээ хэлэлцээрт оруулж хийж байх жишээтэй. Ийм л зүйл. Яах вэ тодорхой тоонууд гэвэл А.Энхбат тодруулж хэлбэл хэлж болж байна. А.Энхбат тодорхой тоонууд хэл дээ. 


А.Энхбат: - Д.Балдан-Очир гишүүний асуултад нэмэлт тайлбар хийе. Тэгэхээр ус ашигласны төлбөрийн тухай хуулиар бид хэрэглэгч тус бүрээр дээд доод хязгаарыг нь тогтоогоод өгсөн байдаг. Дээд доод хязгаарын хүрээнд Засгийн газраас тогтоогоод явж байгаа. Өнөөдөр мөрдөж байгаа хуулиар бид тухайлбал уул уурхайн үйлдвэрлэлд ашиглах 100 төгрөгөөр байж байгаа. Энийг нэмэгдүүлэх чиглэлийг Байгаль орчны яам өнгөрсөн жилээс Засгийн газар дээр оруулж дахиж судалгаа нэмэлт шаардлагатай байгаа гээд ингээд бид асуудлыг дахиж боловсруулаад одоо яамдуудаас санал авахаар хүргүүлсэн байгаа. Энүүгээр бол 150 төгрөг болгохоор, яг хуулийн дээд хязгаарт нь хүргэхээр. Тэрнээс нэмэгдүүлэх асуудал гарах юм бол бид хуулийн төсөл боловсруулж оруулах ийм асуудал гарна. Ямар ч гэсэн одоо хэрэгжиж байгаа хуулийнхаа хэмжээнд Засгийн газрын бүрэн эрхээр бол нэмэгдүүлэх, дээд хязгаарт нь хүргэхээр санал явж байгаа. Энэ 150 төгрөгт хүргэхэд төсөвт ус ашигласны төлбөрөөс 1 тэрбум 200 орчим сая төгрөг нэмэгдэж орохоор ийм тооцоотой танилцуулга нь явж байгаа. 


С.Баярцогт: - Би энэ Д.Балдан-Очир гишүүнийх дээр нэмэлт хийе. Усны төлбөрийг нэмэгдүүлэх асуудлыг Засгийн газрын хурлаас сая хэлэлцсэн. Төсөв оруулахтай холбогдуулаад. Бид одоо байгаа аж ахуйн нэгж байгууллагын усны төлбөр, үйлдвэрлэлийн чиглэлтэй усны төлбөрийг 3 дахин нэмэгдүүлье гэдэг асуудал оруулсан. 3.5 тэрбум төгрөг нэмэгдэхээр байгаа. Гэхдээ 2005 онд усны төлбөрийг, аж ахуйн зориулалттай усны төлбөрийг бид 16 дахин нэмэгдүүлсэн. 6 төгрөг байсныг нь 100 төгрөг болгож нэмэгдүүлсэн байхгүй юу. 


Ингээд 2005 оноос хойш харьцангуй тогтвортой байж байгаа. Одоо нэмэгдүүлье гэдэг асуудал ярьсан. Энэ удаа хэлэлцэж байгаад нөгөө тогтвортой байдлын хэд хэдэн гэрээнүүд яригдаж байгаа учраас энэ удаадаа хойшлуулъя. Яагаад гэвэл энэ шинээр баригдах гэж байгаа тэр том том ордууд бол дандаа хамгийн ус ховор газар баригдах ийм асуудал болоод байгаа. Тэгээд усны хувьд бол тэртээ тэргүй энэ төслийн хувьд бол цахилгаан эрчим хүч, зам, ус нь өөрөө хамгийн гол асуудал болж хувираад байгаа. Тэртээ тэргүй хэмнэлтийн горим дээр тулгуурласан тийм усны бодлого дандаа хэрэгжүүлэхийн төлөө одоо хийсэн байгаа төслүүд нь. 


2005 онд баримталсан зарчим бол Эрдэнэтээр маш сайн үр дүнгээ өгсөн. Эрдэнэт бол одоо нийт шахсан усныхаа 60.0-аас 70.0 хувийг эргүүлж ашиглаж байгаа. Далан дээрээ хураачихаад эргүүлж ашиглаж байгаа ийм зүйлүүд байгаа. Харин ундны усны хувьд бол өндөр өртөгтэй гардаг. Хэдийгээр бага ч гэсэн. Яагаад гэвэл цэвэрлэж гаргадаг учраас. Энэ нь өөрөө нэмэгдүүлэх асуудал болоод байдаг ийм зүйл байгаа гэдгийг хэлмээр байна. Баярлалаа. 


Ж.Энхбаяр: - Саяны тэр тогтвортой байдлын гэрээ явагдаж байгаа нөхцөлд усны төлбөр, татвар хөдлөхгүй гээд байгаа. Гэтэл наад энэ гэрээний буулт хийгээд байгаа юм чинь одоо алтны онцгой албан татвар, нөгөө босго үнийн юмыг барих, 68.0 хувийг байхгүй болгоно гэдэг юм бас яригдаад байгаа шүү дээ. Тэр хоёрын байрыг нь бас харьцуулаад ингээд тавьчих чинь бас танай тайлбар чинь өрөөсгөл болчихоод байгаа байхгүй юу. Өнөөдрийн тэр хэлэлцээрийн үед хууль тогтоомж өөрчлөхгүй гэж яваад байгаа. Тэр уур амьсгал дээр гэрээ хийж байгаа мөртлөө. Хэрвээ тэгж ойлгох юм бол 68.0 хэвээрээ гэж ойлгочихоод байна. Усыг нэмье гэхээр болохгүй гээд байдаг. Тэгсэн мөртлөө 68.0-аа авч хаяна гэж яриад байдаг. Тэгэхээр хоёр гол юм чинь эсрэг тэсрэг. 68.0-ийг авч хаяна гэсний эсрэг талд бид бас усны төлбөрийг жаахан тавиад өгөх юм бол бас нэлээн аль аль талдаа, орлого талдаа ч, байгаль орчин талдаа ч хэрэгтэй юм болов уу гэж. 


Д.Идэвхтэн: - Ордуудыг ашиглахтай холбогдуулаад одоо гэрээ хэлэлцээрийн ажлын хэсэгт манай яамнаас улсууд орж ажиллаж байгаа л даа. Тэр дээр яригдаж байгаа зүйлийн гол агуулга бол нөгөө хуулийн одоогийн заалтуудыг тэр чигээр нь царцааж мөрдөхгүй. Тухайн үедээ ямар хууль гарна тэрийг дагаж мөрдөнө гэсэн ийм агуулгаар л лав одоо Оюу Толгойн асуудлаар гэрээ хэлэлцээр явагдаж байгаа. Монгол Улс усныхаа төлбөрийг нэмэгдүүлье л гэвэл тэр нэмэгдүүлсэн хуулийг тэр гэрээнд оролцсон талууд, хөрөнгө оруулагчид хүлээн зөвшөөрөөд л усны төлбөрөө нэмэх ёстой. Тэр царцаах тухай ойлголт байхгүй байгаа шүү дээ ер нь бол. 


Тэр утгаараа жишээлбэл 68.0-ыг бууруулж байгаа бол роялти ч гэдэг юм уу, усны төлбөр ч гэдэг юм уу, нөөц ашигласны төлбөрөө ч гэдэг юм уу нэмэгдүүлэх боломж Монголын талд үлдэж байгаа гэж ингэж ойлгож байгаа Ж.Энхбаяр гишүүн ээ. 


Д.Балдан-Очир: - Би нэг тодруулах уу? Тэгэхээр зөвхөн уул уурхай биш юм аа. Ер нь ус ордоггүй юм хаа ч байхгүй. Тэгэхээр миний бодоод байгаагаар энэ барилгын салбар маш эрчимтэй баригдаж байгаа. Ерөөсөө нэг метр куб төмөр бетон барилгын угсралт хийсэн байхад л тэндээс тийм яг норматив аргаар л одоо ингээд тэр зардалд нь ус шингээд явж байх ёстой. Зам барихад юу гэдэг юм 1 км.квд цардмал зам гэдэг юм уу, дагтаршуулсан зам ч гэдэг юм уу, ингээд улс ардын аж ахуйн, эдийн засгийн бодит бүхэл салбарт нэг тийм бүр тогтчихсон мөрдөгддөг норматив бол өндөр хөгжилтэй бүх оронд байна. Тэр хүн ус хэрэглэсэн үгүй нь хамаагүй шүү дээ. Тэр хэмжих, тоолох хэрэггүй. Ерөөсөө шинжлэх ухаанаар 1 метр төмөр бетон, 400 маркийн цементийн бетонд төчнөөн литр ус ордог, тийм цардмал замд төчнөөн литр ус ордог гээд ерөөсөө ингээд. Эсвэл малд бол толгойн тоо ч гэдэг юм уу ингээд. 


Ер нь энэ устай харьцах асуудал бол зөвхөн хямралын ч асуудал биш ерөөсөө манай хамгийн задгай хаясан асуудал байгаа шүү дээ. Тэгэхээр зэрэг тэр түрүүн уул уурхайн хоёр гэрээг ярьж байна. Тэгэхэд Бороо гоулдын байгуулсан гэрээнд чинь 1 метр куб ус бол 6 төгрөгөөр л явж байгаа байхгүй юу. Ингээд л явж байна. Бидэнд хамгийн хүрэлтэй асуудал цаашдаа бол энэ эдийн засгийн хямралтай угсраад энэнээс цааш хүндрэх асуудал энэ усны асуудал байгаа юм. Тийм учраас энэ усны асуудалд зөвхөн төсөв бүрдүүлэх тал гэдгээс нь биш нөгөө талаасаа бас байгаль орчин, экологи гэдэг талаасаа бол үнэхээр цогц, эмх цэгцтэй бодлого өгүүлэгдээд байна уу даа гэж бодогдоод байна. 


Б.Батбаяр: - Г.Занданшатар гишүүн. 


Г.Занданшатар: - Энэ төсвийн орлого зардлыг нэг бүрчлэн ингээд судалж үзэхээр үнэхээр бас аргагүй, гарцаагүй байдал байгаа нь харагдаж байна лээ. Цалингаас өөр хялбар арга олдоогүй юм шиг байгаа юм. Яах вэ ингээд яг нэг бүрчлэн хөрөнгө оруулалтыг задлаад үзсэн чинь харин шилжээгүй хөрөнгө оруулалтууд байна. 42.0 орчим тэрбум төгрөгийн хөрөнгө оруулалтыг татаж болохоор, тоног төхөөрөмжийн шинж чанартай, гаднаас импортоор авах, ажлын байр бий болгохгүй. Тэгэхдээ ганцхан асуулт нь бол гэрээ байгуулсан гэсэн нэг асуудал яригдаад байгаа юм. Нөгөө аж ахуйн нэгжүүдтэй тендер зарласан гэсэн. Энийг ерөнхийдөө энэ 42.0 тэрбумыг гаргачих асуудал юу гэж бодож байгаа гэж Сангийн яамнаас асуумаар байгаа юм. 


Хоёрдугаарт нь, хүүхдийн мөнгийг зөвхөн эмзэг бүлгийн хэсэгт нь өгье. 10 мянган төгрөг хүртэл бууруулж байгаа. 25 мянгыг улирлын. 40 мянга болгож байгаа. Энийг бол эмзэг бүлэг 50-иас 60 хувь гэж тооцож байгаа юм. 50.0 хувь болгоод л. Тэгээд л нийгмийн эмзэг бүлэгт нь. Шинэ гэр бүлийн мөнгө 3500 хосод л хамаарч байгаа юм л даа. Жилд дунджаар. Энэний 10 тэрбумыг нэмээд хасъя гэж. Ингээд үндсэндээ цалин бууруулахгүйгээр асуудлыг шийдэх боломж байна гэж хараад байгаа юм. Энэ дээр Сангийн яам юу гэж бодож байна вэ гэж. 


Дараа нь урсгал зардал дээр үнэхээр тулгасан юм билээ. Бас энэ шатахуун хэцүү юм шиг байна. Яах вэ ганц хоёр зардлын асуудлууд бий. Тэр нормын хувцас бол манай гишүүд яриад байгаа. Өнгөрсөн жил бид төсвөөс хассан шүү дээ. 4 байгууллагын. 4 байгууллагын хувцас хэрэгслэлийг хассан. Одоо бол ардын арми, цагдаагийн хувцас хоёр олгож байгаа. Прокурорынх багахан зардал байдаг. 


Тэгэхээр энэ орлого нэмэгдүүлэх боломж дээр анхаармаар байгаа юм. Саяны усны төлбөрийн асуудал дээр бол нэг ийм асуудал байна. Уул уурхайн усны төлбөрийг 3 дахин нэмэгдүүлэх хэрэгтэй байна. Энэ бол уул уурхайн компаниудын зардлын 1.0 хувь хүрэхгүй эзэлдэг юм билээ. 1.0 хувь хүрэхгүй. Тийм учраас тухайн компаниуд дээр тийм их зардлын дарамт бол үүсэхгүй. Д.Балдан-Очир гишүүний ярьж байгаагаар нийт усанд одоогоор энэ хямралын үед иргэдийн усны төлбөр, аж ахуйн нэгжийн усны төлбөр дээр дарамт үүсгээд хэрэггүй юм шиг байгаа юм. Зөвхөн уул уурхайн усны төлбөр дээр нэмэгдүүлэх боломжийг ер нь яривал яасан юм бэ. Энийг бас Оюу Толгойтой урьдчилж хэлээд ойлголцож болох байх гэж би найдаж байгаа юм. Бага хэмжээний зардал учраас. 


Хоёрдугаарт нь, Хүнс, хөдөө аж ахуйн байнгын хороо яригдаж байгаа учраас Хүнс, хөдөө аж ахуйн яамныхан байгаа учраас архи, тамхины төлбөрийн асуудлыг онцгой албан тоотоор, импортын албан татварыг нэмэгдүүлэх. Энэ чинь нэг 18.0 тэрбум төгрөг архи нь дээр орох боломж байгаа шүү дээ. Энийг ер нь яагаад татгалзав. Ер нь бол одоо тоолуурт шилжсэн. Хуурамч, Азийн чоно ахиад гараад байх магадлалыг бусад хяналтын механизмуудаар бид урьдчилан сэргийлэх бололцоонуудыг хийгээд ганцхан хадны мангаа Азийн чоноор бас энэ боломжуудыг хязгаарлах шаардлага байгаа юм уу? Архи, тамхи энэ гурав дээр бодогдож байгаа юм. 


Дээр нь энэ нөөцийн, ашигт малтмалын үнэ унаснаас шалтгаалаад нөөцийн төлбөр энэ тэр орлогууд нэлээн их буурч байгаа л даа. 280-аад тэрбум төгрөгөөр буурч байгаа орлогуудын ихэнхи хэсэг нь уул уурхайтайгаа холбогдоод буурчихаад байгаа. Гэхдээ нөгөө талдаа алтны үнэ өсөж байгаа тооцоог бас хийгээгүй байгаа юм. Төмрийн хүдэр, төмөр экспортлох бололцоонуудыг бүрэн тооцоогүй байгаа юм. 4.0 сая тонноор тооцож байгаа. Энэ бол одоо өнгөрсөн хагас жилд манай яг хилийн боомтууд бүрэн дүүрэн ажлаагүй янз бүрийн төрийн барьерууд байсан үед 4.0 сая. Одоогоор бол 7-оос 8 сая тонн нүүрс экспортлох бололцоотой. Төмрийн хүдэр бол шинээр орд газрууд нэлээн гарч байгаа. Энийг нэмэгдүүлэхийн бол энэ төмөр, нүүрс экспортолсны орлогыг нэмэгдүүлэх бололцоо байна. 


Алтыг бол бас одоо алтны зөвлөгөөн хийж байна. Алтыг бүрэн гүйцэд тушаалгах, нинжа нарын алтыг. Би бол ерөөсөө Монголбанкийг юу гэж хэлэх гээд байгаа вэ гэхээр алтыг ерөөсөө дэлхийн зах зээлийн үнээс монгол төгрөгөөр 10.0-аас 20.0 хувийн өндөр үнэтэй худалдаад аваачээ. Тэгвэл валютын нөөц нэмэгдэнэ. Төгрөг л нэмэгдэж байгаа биз. Дэлхийн зах зээлээс өндөр үнээр худалдан авахад гадагшаа гарахгүй байх тэр нөхцөлийг нь ер нь бас хангавал яадаг юм бэ. Ингэвэл тэр алтны нөөц нэмэгдэнэ, татвар нэмэгдэнэ. Нэлээн орлого нэмэгдэх бололцоонууд байна. Энэ саналуудаар, энэ саяны асуудлуудаар ямар саналууд хэлж байгаа вэ? 


Эцэст нь манай Б.Бат-Эрдэнэ гишүүн бас Ц.Цэнгэл гишүүн яриад байгаа. Ер нь Хүнс, хөдөө аж ахуйн, Байгаль орчны сайд хоёроос хасах хөрөнгө оруулалт үндсэндээ юу ч байхгүй. Энэ хоёрыг хангалттай хассан юм билээ. Харин Хүнс, хөдөө аж ахуйн сайдын багцад байгаа тэр, ер нь нийт хөрөнгө оруулалтыг 42.0 тэрбум төгрөгөөр тэр хэрэггүй тоног төхөөрөмжүүдийг хасчихаад, яг үнэн хэрэг дээрээ Сангийн яамныхан доороос нь тэгсэн үү, яг эхлээгүй хөрөнгө оруулалтууд байгаа шүү энэ дотор. Бүгд шилжиж байгаа хөрөнгө оруулалтууд гэж байгаа мөртлөө яг нэг бүрчлэн суугаад үзэхээр шилжээгүй шинээр эхэлж байгаа хөрөнгө оруулалтууд байгаа юм. Тоног төхөөрөмжүүд байгаа юм. Тийм учраас бизнес инкубаторын зардлыг хөдөө аж ахуйн яаман дээр байгаа бизнес инкубаторыг зардлыг хасаж болохгүй. Тэр ажлын байр бий болгох хөрөнгө оруулалт. Энийг Сангийн яам бол эргээд тэр 42.0-ийг хассантайгаа оруулаач. 


Хоёрдугаарт нь, энэ Байгаль орчны сайдын багц дээр тэр газрын генератор гээд байгаа тэр нэг чичирхийлж усны ундарга нэмэгдүүлдэг, Онги гол одоо эргээд урслаа гээд шинэ юм гараад байгаа юм. Энийг нэг нэмэгдүүлээчээ. Бүр болохгүй бол яах вэ Байгаль орчны сайдаас хасахгүйгээр тэр 200.0 сая төгрөгийн байгаль хамгаалагчдын материаллаг бааз, техник хэрэгслэл гэсэн 200.0 сая төгрөг байгаа юм. Тэрийг газрын генератор руу шилжүүлбэл болох уу гэсэн ийм нэг хэдэн асуулт байна. 


Б.Батбаяр: - Хэн хариулах вэ? Д.Идэвхтэн сайд. 


Д.Идэвхтэн: - Сангийн яамныхнаас эхлээд хариулдаа. Дараа нь би хариулъя. 


Б.Нанзаддорж: - Монгол Улсыг хөгжүүлэх сангийн ажлын албаны дарга Б.Нанзаддорж зарим асуултад хариулъя. Тэгэхээр хүүхдийн мөнгөний асуудлаар Монгол Улсыг хөгжүүлэх сангийн дансанд яг хүүхдийн мөнгөнд зориулсан 57.0 тэрбум төгрөг байгаа. Энэнээс цагаан сарын өмнө гээд бүх хүүхдүүддээ 25.0 тэрбум төгрөгийг нь гаргасан юм. Цаана нь 30.0 тэрбум төгрөг үлдэж байгаа юм. Энийгээ сүүлийн улирал тутамдаа 10.0, 10.0 мянгаар өгөхөд болох юм байна гэдэг байдлаар ингээд тооцоолж оруулж ирсэн юм. Зарим саналуудыг аваад ингээд өчигдөр зарим тооцоог хийж үзсэн. 60.0 хувьд нь өгвөл хичнээн тэрбум төгрөг хэмнэгдэх вэ, 60.0 хувиас 25.0 мянгыг 20.0 болговол хичнээн тэрбум төгрөг хэмнэгдэх вэ гэдэг тооцоонууд бол хийгдсэн байгаа. Хэрвээ 60.0 хувьд нь 20.0 мянган төгрөгөөр, улирал тутам 20.0 мянган төгрөг, үлдсэн улирал тутам 20.0 мянган төгрөгөөр өгье гэх юм бол жилийнхээ эхний дүнгээс 40.0-өөд тэрбум төгрөг хэмнэгдэхээр байгаа. Хүүхдийнхээ тоог хасахгүйгээр бүх хүүхдүүддээ хамруулаад ингээд бас 20.0 мянган төгрөг өгье гэх юм бол 15.0 тэрбум төгрөг хэмнэгдэхээр ийм тооцоонууд гарч байгаа. Энийг зүгээр улс төрийн шийдлээр, аль хувилбараар нь авах вэ гэдгийгээ Их Хурал дээр шийдэх байх гэж бодож байгаа. 


Хоёрдугаарт, тэр шинэ гэр бүлийн, нэгэнтээ адилхан шинэ гэр бүлийн мөнгөний асуудлыг мөн улс төрийн шийдлийн асуудлаар гарах байх. 


Гуравт нь, тэр хөрөнгө оруулалтын асуудлыг өчигдөр бид дахиж үзээд түрүүн оруулж ирсэн саналаасаа ахиад юу яагаад одоо тэр Г.Занданшатар гишүүний хэлж байгаа 42.0 тэрбум төгрөг байгаа. Энэ дээр бол нэг л. Энэ гэрээний асуудлыг яах вэ. Тендерийг нь зарлаад одоо гэрээ хийгдсэн ийм асуудлыг яах вэ гэдэг асуудал гарч ирж байгаа. Энэ дээр манай хуулийн газрын дарга хариулт өгөх байх. Баярлалаа. 


н.Ганбат: - Сангийн яамны ажилтан н.Ганбат. Саяны хөрөнгө оруулалтын энэ гэрээтэй холбогдсон асуудал дээр бол бид хөрөнгө оруулалтыг ер нь хасахдаа урд оноос 2009 онд шилжиж байгаа. Гэхдээ тендер нь зарлагдаагүй. Бараа ажил, үйлчилгээнийх нь гэрээ байгуулагдаагүй. Эсвэл одоо ажил нь эхлээгүй гэсэн ийм зарчмаар хасахаар ингэж оруулсан. Одоо бол тусагдаад байгаа хөрөнгө оруулалтын төсөл, арга хэмжээнүүд бол ихэнхи нь гэрээтэй ийм бараа, ажил үйлчилгээний арга хэмжээнүүд байгаа. 


Эдгээрийг бид хэрвээ хасна гэх юм бол одоо байгуулаад байгаа гэрээгээ нэг талын санаачилгаар цуцлах ийм асуудал хөндөгдөх юм. Тэгэхээр бид нэг талын санаачилгаар гэрээгээ цуцлах болох юм бол нөгөө ажил гүйцэтгэгч компаниуд маань хэрвээ маргаан гаргах юм бол асуудал шүүх, хууль хяналтын байгууллага дээр очино. Энэ тохиолдолд бид нэлээн алдагдалтай болж болох юм гэсэн ийм болгоомжлол байгаа учраас эднийг оруулж тусгасан байгаа л даа. 


Г.Занданшатар: - Нэг зүйлийг тодруулаад байгаа юм л даа. Яагаад гэхээр энэ бол дэлхийн эдийн засгийн хямрал, Монгол Улсын төсвийн хямрал гэдэг бол давагдашгүй хүчин зүйлийн улмаас гэрээ цуцлагдах бололцоотой. Өөрөөр хэлбэл импортоор энэ олон тоног төхөөрөмж авах, компьютер авах гэрээ байгуулсан байсан ч гэсэн энэ үндэслэлүүдээр хойш бүрэн хасах биш нэг жилээр хойшлуулъя гэсэн асуудал. Тэгээд нэмэгдэл зардал гарах. Одоо нэг том байшин барьчихаад баахан нэмэгдэл зардал гаргаад, дараа нь дулаан цахилгаан, баахан хүн шилжиж ажиллана. Тийм зардлуудыг хасъя. Энийг Сангийн яам зохион байгуулаачээ гэж хэлэхэд, та бүхэнтэй, Сангийн яамныхантай сууж ажиллаад нэг бүрчлэн үзэхэд тийм л асуулт тавиад байгаа шүү дээ. Давагдашгүй хүчин зүйл гэдгийг л хэлээд байгаа шүү дээ. 


Ц.Цэнгэл: - Тэр улсуудыг нэг жилээр хойшлуулъя, мөнгө төгрөгтэй болсон хойно л гэж байгаа болохоос биш бүр цуцалж байгаа юм биш. Хэрэв одоо тэгээд үнэхээр шүүх, сэргийлэх гэвэл тэгээд яваг л дээ. Өнөөдөр байдлыг, хямралыг мэдсээр байж ийм асуудлаар явахгүй байлгүй гэж бодож байна. Дараагийн бид нар ажлын хэсэг яриад байгаа шүү дээ. Хэрэв мөнгөтэй болбол тухайн хасагдаж байгаа, гэрээ хийсэн улсуудынхыг бол тэр чигээр нь явуулна гэдэг асуудал дээр л энэ ажлын хэсэг яригдаад байгаа. Энэ дээр Сангийн яамныхан жаахан санаачилга гаргаж нэлээн идэвхтэй ажиллаачээ. Энийг хэлмээр байна. 


Б.Батбаяр: - Ингээд асуултаа. Өөр асуух хүн байна уу? За хэн асуух юм. За Д.Энхбат гишүүн.


Д.Энхбат: - Ус нь дээр нэг ийм юм байдаг юм. Хараад байхад, би Байгаль орчны яамнаас асуух гэсэн юм. Усыг бол бид тэртээ тэргүй дэлхийн стандартын үнэд хүргэнэ. Одоо 1 куб метрийг нь 50.0 цент ч гэдэг юм уу, хүргэнэ. Үүнийгээ 5 жилийн дотор хүргэнэ гээд ингээд шатлаад ерөөсөө шууд одоо зарлаж болдоггүй юм уу, нэгдүгээрт. 


Хоёрдугаарт, бусад орнуудыг хараад байхад ус хэрэглэсэн гэдэгтээ гол нь биш ус бохирдуулсандаа байдаг. Жишээлбэл, алтны компаниуд бол 1 литр ус хэрэглээд голд хийхээр тэр нь бараг 100 литр ус хордуулдаг. Тэгэхээр ус хэрэглэх, ус бохирдуулах хоёрыг үнэхээр бид ялгаж үзэж байна уу? Ус маш бага хэрэглэж байгаа шүү дээ зарим газар бол. Тэгээд нэг дотор нь 10 миллиграмм мөнгөн устай хамт аваачаад гол руу хийж байгаа юм. 


Тэгэхээр ус бохирдуулсан гэдэг ангиллаар бид цаашаа нэлээн явах хэрэгтэй гэсэн ийм бодол байна. Тэгээд устай холбоотой асуудал. Энд бусдыг нь дараа болъё. 


Б.Батбаяр: - Хэн хариулах вэ? За Д.Идэвхтэн сайд. 


Д.Идэвхтэн: - Г.Занданшатар гишүүн тэр хөрөнгө оруулалт Байгаль орчны яаман дээр хасаад байхаар ч юм байхгүй дээ гэсэн. Юу байгаа юм бэ гэсэн асуулт тавилаа л даа. Тэгэхээр үнэхээр 2009 онд бол байгаль орчны салбар нийтдээ 3.0 тэрбум төгрөгийн хөрөнгө оруулалт тавигдсан юм. Энэ тодотголоор 2.2 тэрбум төгрөгийг нь хасаад 800, 800 орчим сая төгрөг, 900 орчим сая төгрөг үлдэж байгаа юм. Зүгээр улсын дундаж жишгийг авч үзэх юм бол хөрөнгө оруулалтын 30.0 хувь хасаж байгаа гэж Сангийн яамныхан тайлбарлаж байгаа. Тэгэхээр нэг салбарыг ингэж бараг огт хөрөнгө оруулалтгүй болтол нь хасаж байгаа нь бол зохимжгүй. Тэр утгын үүднээс одоо тэр гуравны нэг гэж байгаа бол дахиад 1.0 тэрбум төгрөгийг нь буцаагаад нэмчихээр тэрийгээ тэр 7 аймагт хогийн цэг янзлахад тавьчихаачээ гэж байгаа юм. Бэлэн хөрөнгө оруулалтаар. Тэр үүлэнд нөлөөлөх асуудлууд бол бас ярих л ёстой асуудал. Аль нь байх юм. Байнгын хороон дээр ярьж байгаад хамгийн үр ашигтайгаар нь шийдэх ёстой байх. 


Цэвэр усны төлбөртэй холбогдсон асуудлыг ер нь бол нэмэгдүүлэх ёстой. Түрүүн тэр Д.Балдан-Очир гишүүн ч ярьж байна. Урьдчилж зарлачихаад 5 жилээр 50.0 центэд хүрчихвэл яасан юм гэсэн санал гарч ирж байна. Үнэхээр одоо барилгын салбар бол ахуйн хэрэглээнд төлж байгаа, литр усыг 6 мөнгөөр авч байгаа, тэр л мөнгөөр төлж байгаа шүү дээ. Тэгэхээр цэвэр усны зардлыг, үнийг нэмэгдүүлэх явдал бол төрийн бодлого болгох зайлшгүй шаардлагатай. Ялангуяа энэ эдийн засаг хямарсан үед. 


Зүгээр тэр ус бохирдуулсны төлөө ямар хариуцлага байдаг юм, төлбөр байдаг уу, үгүй юу гэдэг асуудал байдаг юм. Ус бохирдуулсны төлөө төлбөр авч болохгүй байгаа юм. Тэгэх юм бол зүгээр хэдэн төгрөг төлчихөөд усаа бохирдуулаад байх. Ямар ч хариуцлага хүлээдэггүй. Харин ус бохирдуулахгүй байлгах, захиргааны хариуцлага, эрүүгийн хариуцлага хүлээдэг тэр механизмаа чангатгах ёстой. Тэр чиглэлээр байгаль орчны, усны хуулиудад тодорхой заалтууд орчихсон ийм л зүйл. 


Б.Батбаяр: - Б.Бат-Эрдэнэ гишүүн. 


Б.Бат-Эрдэнэ: - Их баярлалаа. Энэ байгаль орчин, хүнс хөдөө аж ахуй их чухал байгаа гэж би ойлгож байгаа шүү. Тэгээд одоо энэ чинь хямралын үед бид нарт хамгийн түрүүнд өрх гэр бүлд, хүний амьжиргаа, орлого нэмэгдүүлэх энэ гол юм чинь энэ хоёр салбар дээр байна гэж л ингэж ойлгоод байгаа шүү дээ. Тэгээд энэ эдийн засгийн хямралтай үед бид байгаль орчноо ер нь доройтуулах юм бол бидний өмнө нь доройтуулсан, сүйрүүлсэн юм бол багадаагүй. Одоо энэ хямралтай холбоотойгоор юу яригдаад байгаа вэ гэхээр зэрэг алтыг одоо эргэж илүү эрчимтэй ухах тухай асуудал дэвшигдэж тавиад байгаа шүү. 


Тийм учраас одоо бид энэ алтны талаар, одоо энэ алт хөтөлбөр хэрэгжүүлээд ер нь Монголчууд ямар үр дүнд хүрэв гэдгийг бид нарт нэг тайлан ирүүлсэн. Одоо энийгээ дахин нэг маш товч судалгааны юмаа бидэнд ирүүлмээр байна. Одоо жишээлбэл алт хөтөлбөр хэрэгжүүлээд бид олсон ололт, алдсан хохирсон юм аа тэнцүүлээд жингийн туухайд тавих юм бол зүгээр хохирол нь бүр даваад алга болох. Тийм учраас энэ дээр их болгоомжтой хийхгүй бол. Одоо энэ алтны компаниуд чинь ерөөсөө дийлдэхгүй байна шүү дээ. Яагаад одоо энэ төсвийн орлого зарлага нь буураад байна. Энэ алтны компаниудаас юмаа авч чадахгүй. Одоо тэгээд дахиад өршөөлийн тухай асуудал. Дахиад татварыг хөнгөлөх тухай асуудал, чөлөөлөх тухай асуудал. Дээрээс нь дархан цаазтай газрууд руугаа, байгаа алтны ордууд руугаа оруулах тухай асуудал ил тод яриад эхэллээ шүү дээ. Тэгээд ийм юм нь дээр бол энийг бол би бүр онцгой анхааруулж хэлж байгаа юм. Би хэлж байгаа. 


Хоёрдугаар асуудал нь бол ерөөсөө одоо энэ эдийн засгийн хямралтай үед маш хурдан хугацаанд үр дүнгээ өгөх юм нь дээр бид анхаармаар байна. Бид одоо мал аж ахуйг эрчимжүүлнэ гэж одоо их өндөр ашиг шимтэй мал гаднаас оруулж ирээд, орчин үеийн фермер байгуулаад үр ашгийг нь үзэх бол хол байна. Бид тэрэнд зорино. Гэхдээ одоо энэ нүүдлийн мал аж ахуйгаа яаж эндээсээ үр ашгийг нь нэмэгдүүлэх юм. Тэр Хөдөө аж ахуйн яам биржээ хурдан байгуулмаар байна. Тэр экспортод Монголын нэрийн бүтээгдэхүүн болох үндсэн чиглэлд заасан тэр арьс шир боловсруулах, түүхий эд боловсруулах тэр юм аа хурдан зохицуулмаар байна. Одоо давын өмнө энэ төл бүрэн яаж хүлээж авах юм. Энэ зуныг одоо аятай таатай зун яаж болгох юм. Намар хадлан бэлчээрийн юм яаж авах юм. Өвөлжөө бууцных нь ойролцоо хашаа хороог нь, хадлангийн бэлчээрийн зориулалтаар хаших хороо хашаа хийх. Тэгээд одоо бидний түрүүний хэлдэг. Би бол нэг л жишээг нь хэлээд байгаа шүү дээ. Их Хурлын тэр 5 минутад чинь хүн олон юм ярих ямар ч бололцоо байхгүй. Тийм учраас ганцхан жишээ. Бидэнд их мөнгө зарахгүйгээр нийтэд хүртээлтэй, хамааралтай, далайцтай ийм ажил зохиох юм та нар, Монголын төрөөс хийгээд үр дүнг нь үзсэн юм биш үү. Тэрийгээ нягталж үзээч. Тэр надад ямар ч одоо тийм ашиг сонирхлын юм байхгүй шүү. Тэр хурын шимийн тайлантай холбоотой юмыг би хэлж байгаа шүү дээ. Тэрийгээ нягталж үзээд үнэхээр тийм улсын хэмжээний хур тунадасыг 28.0 хувь нэмэгдүүлээд, газар тариалангийн бүс, районд 47.9 хувь хүртэл нэмэгдүүлж чадсан юм бол тэр олсон ололтоо энэ 2009 оны төсөв хэлэлцэхэд яагаад одоо ингээд нөгөө салан баавгайн үлгэрээр ингээд цувуулаад хаясан юм бэ. Хэрвээ тэр чинь үр дүн байхгүй байсан юм бол үр дүн байхгүй, эд нар худлаа цаасан дээр тайлан бичиж өгөөд байгаа гэвэл одоо тэрийгээ хэлэх хэрэгтэй. Ийм бага зардлаар юм хийж болохоор. 


Тэгээд би юу хэлэх гээд байна вэ гэхээр зэрэг ер нь Монгол хүний сэтгэл тэнэгэр, зун аятайхан болоод, малын зоо нь тэнийгээд, зун аятайхан болох юм бол хүний сэтгэл тэнийгээд ирэх эд шүү дээ. Тэгээд одоо тэр түрүүний яриад байгаа тэр нэг хэдэн аймгууд төлөвлөгөө болгосон. Энэ хуурай хог хаягдалдаа одоо ингээд дарагдчихаад явж байгаа улсууд шүү дээ. Тэгтэл хог орчингүй. Аюул тахал, өвчин зовлон гарах юм байхгүй. Ингээд нэг сайхан юмыг цэвэрлээд өгчихвөл, нэг аймагт 150-хан сая төгрөг байна шүү дээ. 7 аймгийн хуурай хог хаягдлыг тэр орчин үеийн шинжлэх ухааны, технологийнх нь дагуу булаад, цэвэрлээд, зайлуулаад. Энэ 150 сая төгрөгийн чинь цаад талд өчнөөн хүний ажлын байр юм байж байгаа шүү дээ. Мэргэжлийн сургалт, үйлдвэрлэлээр дамжуулаад юм уу мундаг нарийн техник, технологи эзэмшүүлээд ажлын байр гаргахаас илүү тэнд чинь өнөөдрийнхөө, өдрийнхөө хоолыг яах билээ гэсэн улсуудын ажлын байраа гаргахад бас бололцоо гарна шүү. Ийм мэтийн зүйл. Нэг хоёр л юм хэлж байна. Ингээд ийм юмыг эрэлхийлээд хайгаад одоо ингээд явах ямар бололцоо байна. 


Манай Хөдөө аж ахуйн яам бол нэлээн л санаачилга юм хум гаргаарай. Тэр хэдэн аймгуудын инкубатор юм байгуулъя гээд хоёр гурван аймагт нэг хэдэн төгрөг тавьсан шүү дээ. Тэрийгээ одоо ингээд хассан байх юм. Юмыг ерөөсөө хасна гэхэд одоо бүх юмыг хасах тийм чиглэл, бодлого баримааргүй байгаа юм. Нөгөө будлаа будлаа гэхээр сахлаа будлаа гэдэг шиг ийм юм байж болмооргүй байгаа юм. Жаахан юманд одоо ингээд үзэж хараад, нэг нааш цааш нь юмыг нь гаргаачээ гэсэн юмыг хэлмээр байна. 


Б.Батбаяр: - Хэн хариулах вэ? Б.Бат-Эрдэнэ гишүүний саяных ерөнхийдөө санал гэж ойлголоо. Одоо Г.Баярсайхан гишүүн. Асуулт асуугаарай. Их товчхон. Хамгийн гол нь. 


Г.Баярсайхан: - Би товчхон асууя. Эдийн засгийн хямралыг гэтлэн давахад Засгийн газар бол энэ төсвийн тодотгол хийж байна. Төсвийн тодотгол хийж байгаа нь, тодотгоод, танаж байгаа нь бол зөв хэрэг. Гэхдээ бас нэг орлого талаас нь, орлогоо нэмэгдүүлэх тал дээр бас бага анхаараад байнуудаа гэсэн бас бодол төрөх юм. 


Өнөөдөр бол өглөөний чуулган дээр энэ Солонгос улстай 90 хоногийн визгүй зорчих асуудал яригдаж байна л даа. Яг энэ бол би бол бас энэ Байгаль орчны Байнгын хороон дээр бас яръя гэж бодож байгаа юм. Үнэхээр Байгаль орчин, аялал жуулчлалын яам бол энэ жуулчдын тоо нэмэгдүүлэх тал дээр ямар арга хэмжээ авч байна вэ? Одоо жишээлбэл нэг зун нэг жуулчин ирэхэд Монголд одоо бас 200-гаас 300 гаруй доллар орхиод гардаг гэсэн тооцоо судалгаа байдаг. Тэр утгаараа энэ ганц Солонгостоо биш тэр өндөр хөгжилтэй тэр Шенгений орнууд, Европын орнууд, тэр жуулчдыг нь визгүй оруулах тал дээр одоо танай яам, Гадаад харилцааны яам энэ тэртэй ямар ажил зохион байгуулж үйл ажиллагаа явуулж байна вэ? 


Энэ эдийн засгийн хямралыг гэтлэн давах янз бүрийн төлөвлөгөө гаргаад ажиллаж байна л даа. Гэхдээ ямар ч үнээр хамаагүй гэтлэн давах тийм нэг өнгө аяс харагдаад байгаа юм л даа. Ямар ч үнэхээр хамаагүй гэтлэн давах. Одоо энэ Засгийн газрын мөрийн хөтөлбөрт тусгасан байгаа шүү дээ. Тусгай хамгаалалттай газар нутгийн хэмжээг одоо усны сав, ойн сав газар ашигт малтмал олборлохыг хориглъё гэсэн санал явж байгаа шүү дээ. Гэтэл одоо өнөөдөр тэр дархан цаазтай газраасаа зарим ордуудаа гаргая гэсэн яриа явж байна л даа. Тэгэхээр энэ бол одоо үнэхээр байж болохгүй зүйл. Өнөөдрийнхөө. Ер нь нэг үг байдаг шүү дээ. Дээр үед цагаан сар тэмдэглэхийн тулд гэрээ зарж байна гэсэн яриа байдаг. Одоо бараг бид нар тийм хэмжээнд л очсон байна шүү дээ. 


Тэгэхээр ямар нэгэн аргаар одоо энэ баялгаа зүгээр өгч арай болохгүй байх гэсэн бодолтой. Одоо энэ усны асуудал ярьж байна л даа. Говийн ус үнэхээр бас зүгээр энэ хангай газрын усыг бодвол бүтцийн хувьд арай өөр л дөө. Бас арай жаахан менерал ихтэй, давслаг ихтэй. Тэрийг газар дээр гаргаад их хэмжээгээр хэрэглэх юм бол ер нь ойр орчимд бүгдээрээ хужир хөрс нь хатаад, түлэгдээд ингээд бас экологийн бас нэг төрлийн сүйрэл, ер нь тийм юм харагдаж байгаа. Тэгэхээр энэ Оюу Толгой, Тавантолгой дээр энэ усыг ямар технологиор хэрэглэх гээд байна вэ? Ер нь аль болохоор ус бага хэрэглэх тийм технологийн горим одоо энэ Оюу Толгой, Тавантолгойн гэрээнд тусгасан асуудал байна уу, үгүй юу? Ер нь бол энэ аль болохоор хэмнэлттэй горимд шилжүүлэх арга хэмжээ шахах хэрэгтэй л дээ. Энэ усны үнийг зайлшгүй даруй өсгөх хэрэгтэй гэж би бодож байгаа юм. 


Ер нь бол манайх Израиль улстай ойролцоо, төстэй гэж ойлгож байгаа шүү дээ. Хөдөө аж ахуй нь бол тэнд хэмнэлтийн горимд шилжсэн. Ус хэрэглэхдээ дуслын системээр хэрэглэж байгаа юм. Ургацаа хураахдаа одоо мэдээж усаа тэр цацаж хамаагүй яадаггүй тэр дуслын системээр яаж байгаа. Манайх бол ерөөсөө тийм горимд шилжих шаардлагатай байгаа. За баярлалаа. 


Б.Батбаяр: - Д.Идэвхтэн сайд хариулах уу. 


Д.Идэвхтэн: - Байгаль орчны яаманд хандсан асуулт байна л даа. Энэ жуулчдын тоог нэмэгдүүлэх замаар энэ төсвийн орлогоо нэмэгдүүлэх талын юм юу бодож байна вэ гэсэн асуулт байна. Энэ бол манай яаманд шууд хамаарч байгаа зүйл. За технологийн шинжтэй олон юм хийгдэж байгаа. Тюр операторуудын тоог нэмэгдүүлэх, зочид буудал, жуулчны баазуудын ажиллах, амьдрах орчинг сайжруулах гэх мэтчилэнгийн технологийн зүйлүүд. Жуулчдын аюулгүй байдлыг хангах гэх мэтчилэнгийн олон зүйлүүд. Дотроо технологийн юмнууд ярьж байгаа. Энийг ярихаар бас их цаг орно. Зүгээр бодлогын шинжтэй зүйл гэвэл явж явж тээвэр дээр очоод гарцаж байгаа. 


Тээвэр дотроосоо энэ Зүүн өмнөд Азийн орнуудаас жуулчид ирвэл тээврийн асуудлыг яаралтай шийдмээр байгаа юм. Манайд ирж байгаа нийт жуулчдын 80.0 орчим хувь нь Солонгос, Япон бүрдүүлж байгаа. Сүүлийн үед Тайваньчууд наашаа идэвхтэй сонирхож байгаа боловч нэг их орж ирж чадахгүй байгаа юм. Тээврийн асуудлаас болоод. Үүнтэй холбогдуулаад ер нь Тайпей Улаанбаатарын хооронд чартерын рейс бий болговол яасан юм бэ гэсэн зүйлийг бид хөөцөлдөж байгаа юм. Хятад, Тайваны харилцаа сайжирч байгаатай холбогдуулаад Хятад руу орж ирэх, тэгээд хойшоо Монголоор дамжаад Орос руу явах жуулчдын тоо энэ Солонгос, Японых шиг өсөх ийм боломж байгаа юм. 


Тэр Европын орнуудаас, Америкаас гэхээсээ илүү энэ Зүүн өмнө Ази руу хандсан жуулчдын зөөлөвчтэй бодлого байх юм бол манайд илүү үр дүнтэй. Азийнхан манайх руу их явж байна. Тэр утгаараа... 


Г.Баярсайхан: - Д.Идэвхтэн сайд аа, би энэ аялал жуулчлалыг нэмэгдүүлэх тал дээр хамгийн гол асуудал нь мэдээж дотооддоо бид бэлтгэлээ хангах нь одоо зүйн хэрэг. Хамгийн гол асуудал, би түрүүн тавьсан шүү дээ. Энэ Шенгений орнуудаас ирж байгаа жуулчдыг визгүй болгох тал дээр одоо Гадаад явдлын яамтай ямар ажил зохион байгуулж ажиллаж байна вэ гэж ярьж байгаа юм. 


За тэгээд түрүүн нөгөө дархан цаазтай газруудаас зарим ордуудыг ашиглалтад оруулна гэж байсан шүү дээ. Яг ямар ямар ордуудыг одоо ашиглая гэсэн саналтай байгаа юм бэ? Тэр жагсаалт байна уу? Би танаас энийг сонирхож асуух гэсэн юм. 


Д.Идэвхтэн: - Визийн хөнгөвчилсөн дэглэм гэдэг бол зүгээр манай яамнаас тавигдаад шийдэгддэггүй асуудал. Гадаад хэргийн яамаар дамжиж шийдэгддэг асуудал байдаг юм. Хоёр талтай юм билээ. Визгүй болчихоор визийн орлого хаагддаг. Тэрийгээ нөхсөн хэмжээний жуулчдын орлого ирэх үү, үгүй юу гэдэг нь эргэлзээтэй болдог ийм төвөгтэй тал байгаа юм. 


За тусгай хамгаалалттай газарт байгаа ордуудыг ашиглах тухай асуудлаар Байгаль орчны яам бол тэр хуульд заасан бодлогоо хатуу баримталж байгаа. Тэнд зөвшөөрөл өгөхгүй. Уул уурхайг ашиглахгүй гээд. Их Хурал асуудал яригдсан байна лээ. Тэр бол зүгээр гишүүний хувийнх нь санал бодол. Тэнд ашиглаад байна. Энийг хоригловол яасан юм бэ гэсэн гишүүн. Ер нь тэнд зөвшөөрөл өгвөл яасан юм бэ гэсэн гишүүний санал бодол одоо Байгаль орчны яамнаас ч юм уу, Засгийн газраас явуулж байгаа бодлого шиг ойлгогдоод байгаа юм. Бусдаар Тусгай хамгаалалттай газрын хуулиар бол тэнд орд ашиглах, үйлдвэрлэл барих асуудал бол хориотой байгаа юм. 


Г.Баярсайхан: - Ерөнхий сайд өөрөө ярьсан шүү дээ. Энэ дархан цаазтай газраас гаргая гэж. 


Д.Идэвхтэн: - Хэрэв гаргачих юм бол дараачийн асуудал яригдана шүү дээ. Одоо бол гаргах тухай асуудал яригдаагүй байгаа. Манай яамнаас бол 2009 онд нийтдээ 8 газар нутгийг тусгай хамгаалалттай газрын зэрэглэлд оруулбал яасан юм гэсэн санал боловсруулсан юм шиг байгаа юм. Өөрөөр хэлбэл гаргах биш хүрээг нэмэгдүүлнэ. Хамгаалах газрын хүрээг нэмэгдүүлнэ. 


Б.Батбаяр: - За ингээд гишүүд асуултаа асуулаа. Одоо ингээд. За Ж.Энхбаяр гишүүн. 


Ж.Энхбаяр: - Хоёр асуулт, нэг санал. Хөдөө аж ахуйн яаманд эхлээд хандаж асуулт тавина. Өнөөдрийн яг санхүүгийн хүндрэлийн гол үндсэн хүндрэл нь юу вэ гэвэл валютын хомсдол гэж байгаа. Тодорхойлолт нь. Валют алга байна гэж. Энэ дээр сая ажлын хэсэг Өмнөговь аймгийн хилийн боомтуудаар ажилласан. Өнөөдөр Монгол Улсад өнгөрсөн 2000 онд нийт гарсан ноолуурын 50.0 гаруй хувь нь борлогдоогүй. Зах зээлд гарч чадахгүйгээр скланданд байгаа. Үйлдвэрүүд болон иргэдийн гар дээр. Одоо ноолуур шинээр гаргах цаг нь эхэлсэн. Сарын дараа шинэ ноолуур гарна. Энэ ноолуур ахиад зах зээлд гарах бололцоо бараг байхгүй. 2009 онд нөхцөл байдал улам хүндэрнэ үү гэхээс эргэх юм алга байна шүү дээ. 


Тэгэхээр малчдын маань жилдээ хоёрхон удаа олдог том орлогын нэг нь ноолуур, хаврын ноолуурын мөнгөгүй асуудал. Энэ дээр Засгийн газрын 50 дугаар тогтоол, 1996 онд гарсан ажлууд байна. 2000 оны 50 дугаар тогтоол. 1996 оны хууль. За тэгээд Гаалийн ерөнхий газар, Үйлдвэр, худалдааны сайд, Санхүү, эдийн засгийн сайдын хамтарсан тушаал, шийдвэр гээд ноолуурын, түүхий ноолуурын экспортыг нэлээн хязгаарласан. Зөвхөн байнгын боомтоор гаргах гэсэн шийдвэр хэд хэдэн зохицуулалт одоо мөрдөж байгаа. Тэгэхээр юу ойлгогдож байна вэ гэвэл яг л Байнгын хорооноос Засгийн газарт энэ 50 дугаар тогтоолдоо өөрчлөлт оруулаачээ гэсэн асуудлыг одоо яаж тавих вэ гэж. Зөвхөн энэ ноолуур, ямааны арьсыг гүний болон байнгын ажиллагаатай гаалийн боомтоор гаргаж бүрдүүлэлт хийж гаргахыг зөвшөөрсөн байгаа юм. 


Ер нь Монголд гуравхан газар байгаа юм. Гэтэл одоо Ховдын Булган, Говь-Алтайн Бургастай, Бичигт, Дорнод гээд ерөөсөө ингээд бусад боомтуудаар ноолуур экспортод гаргах, түүхийгээр гаргах бололцоог яаж бүрдүүлэх вэ. Энийг Хөдөө аж ахуйн яаманд нэг үүрэг өгсөн маягаар, Байнгын хорооноос юу гаргах вэ? Албан ёсоор. Тогтоолоо цуцлаа. Ноолуурыг түүхийгээр нь байнгын болон түр боомтуудаар гаргах. Энэний ач холбогдол нэгдүгээрт малчдыг мөнгөжүүлэх асуудал. Хоёрдугаарт, хэдэн ноолуураа барьж гараад зөрүүлээд юу орж ирж байна вэ гэвэл гурил, будаа л орж ирж байна. Нөгөө бидний нөгөө доллараа зараад гаднаас авдаг нэлээн олон зүйлийг чинь нөгөө улсууд чинь өөрсдөө хувцас хунараасаа авахуулаад бараг бартер маягийн юм хийгээд аваад ирж байгаа юм. Энэ бол нэгдүгээрт төсөвт, засагт олон юманд ачаалал их хөнгөлөх болов уу гэж. Энийг бүгдээрээ яаж шийдэх вэ гэдэг нэг. 


Дээрээс нь Хөдөө аж ахуйн яам энэтэй холбоотойгоор Хятад болон ОХУ-ын хорио цээрийн байгууллагуудтай хийж байгаа, яг өнөөдөр мөрдөж байгаа гэрээ хэлэлцээрүүд юу байна. Дутуу зүйлүүд юу байна. Хамгийн сүүлийн тохиролцоонууд юу байна. Ялангуяа мах, малыг амьдаар нь гаргах, махыг түүхийгээр нь гаргах, арьс шир, ноос ноолуур гаргах гээд хорио цээрийн нөхцөлүүдийг эргэж харахгүй бол энэ хамгийн сүүлийн одоо 2000 оноос хойш олигтой бид хөдлөөгүй юм харагдаад байгаа юм. Энэ дээр нэг тайлбар, асуулт хийгээч. Ямар бодлого барьж байна ерөөсөө, яах вэ гэдэг. 


Тэгээд нийтлэг нэг санал бол энэ төсөв дээр өчигдөр бүгдийг нь сайн бид ажлын хэсэг түүсэн. Нэг жаахан тийм зальжин нэг тийм арга яваад байна. Дандаа 2007, 2009 гэж хэрэгжүүлэх хугацаа, төсөв өртөг юм гэж оруулж ирчихээд яг мөнгийг нь хөөгөөд үзэхээр ямар ч ажил эхлээгүй. Одоо би жишээлбэл хэлэх гээд байна шүү дээ. Сургуулийн дотуур байрны барилга Увс гэж байна. 2008, 2009 гэсэн мөртлөө ямар ч мөнгө, ажил эхлээгүйгээр 517, 517 гэсэн яг бөөн дүнгээрээ энэ дотор зөвхөн энэ жил эхлэхээр орж ирж байгаа байхгүй юу. Шинээр ажил оруулах, барилга эхлэхгүй гэхээр нь хуучин тэр тоон дээр нь засвар хийгээд ингэж оруулж ирэх тохиолдол энд 10-аад байна. Хөвсгөлийн Ринчинлхүмбэ сум байна. Увсын Зүүнговь сум байна. Улаанбаатар хотын юм байна. Завханы сумууд байна. Сургууль, цэцэрлэг, соёлын төв. Ийм зэргийн зардлууд. Шинээр эхлэхгүй гэж бид тохирсон шүү дээ. Шинэ ажил хийхгүй. Тэгэхээр арга нь одоо Сангийн яам энийг одоо мэдэн будлиад хийв үү, эсвэл та нарыг бас янз янзын даалгавар өгөөд албаар биднийг жаахан хуурах маягаар оруулж ирээд байна уу? Яагаад ийм юм орж ирээд байна вэ гэдэг тайлбар өгөөч. 


Б.Батбаяр: - За хэн хариулах вэ? Хүнс, хөдөө аж ахуйн яамнаас. 


П.Баянмөнх: - Ж.Энхбаяр гишүүний асуултад хариулъя. Тэгэхээр малчдын орлого бол маш их хэмжээгээр буурч байгаа. Санхүү, эдийн засгийн хямралтай холбоотойгоор мал аж ахуйн гаралтай бүтээгдэхүүний үнэ өнгөрсөн оны мөн үетэй харьцуулахад 2.2-оос 5.0 дахин буурсан байгаа. Энэ хэмжээгээр малчдын орлого буураад байгаа юм. Ер нь зүгээр манай яамнаас судалгаа хийгээд үзэхэд 100 малтай 1 өрх 1.2 сая төгрөгийн орлого мал аж ахуйгаасаа олж байгаа. Зарлага нь бол 1.5 сая төгрөг буюу үндсэндээ хасах баланстай ийм өрхийн баланс гарч ирж байгаа юм. Ийм учраас бид мал аж ахуйн гаралтай бүтээгдэхүүний борлуулалтыг тогтвортой байлгах чиглэлээр бас тодорхой төлөвлөгөө, хөтөлбөрүүд боловсруулаад ажиллаж байгаа. Тухайлах юм бол Биржийн тухай хуулийг Байнгын хороотой хамтраад энэ хаврын чуулганд оруулахаар ажиллаж байна. 


Сүүлийн үед гишүүд хилийн боомтууд дээр ажиллаад бас тодорхой хэмжээний мал аж ахуйн гаралтай түүхий эд хил гарах гээд ингээд хүлээж байгаа. Хил гарч чадаагүйгээс болоод нэлээн бухимдал үүсэж байгаа ийм зүйлүүд байгаа. Өнөөдрийн байдлаар түүхий, боловсруулаагүй ноолуурт бол 4 мянган төгрөгийн татвартайгаар экспортод гаргах ийм эрх зүйн орчин байж байгаа юм. 


Тэгэхээр энэ ноолуурыг түүхийгээр нь гарахад Хятадын талаас зөвшөөрөхгүй байгаа. 2003 оны Сангийн сайд, Үйлдвэр, худалдааны сайдын 64/125 тоот хамтарсан тушаалаар анхан шатны боловсруулалт хийсэн, стандартын шаардлага хангасан арьс шир, ноолуурыг экспортлохоор техникийн зохицуулалтыг хийж өгсөн байгаа. Тэгэхээр энэ техникийн зохицуулалтыг одоо өөрчилж байж түүхий эдийн экспортод зарим өөрчлөлт оруулах ийм боломж байгаа. Тэгэхээр бид гол түүхий эд маань Хятад руу гарч байгаа учраас Хятадын чанарын хяналт шалгалт, хорио цээрийн ерөнхий газартай бас энэ талаар тодорхой яриа хэлэлцээ хийсний дараа энэ татварын зохицуулалтдаа өөрчлөлт оруулах ийм боломж байгаа юм. Тэгэхээр энэ чиглэлээр Хүнс, хөдөө аж ахуй, хөнгөн үйлдвэрийн яам бол бас асуудлыг судлаад эхэлсэн байгаа. Ойрын үед дахин Байнгын хороонд энэ чиглэлээр бас мэдээлэл хийх боломжтой. 


Ж.Энхбаяр: - Засгийн газрын тэр техник зохицуулалтаас гадна тэр 50 дугаар тогтоол дээр байна л даа. Зөвхөн гаалийн бүрдүүлэлтийг гүний болон байнгын ажиллагаатай боомт гээд байгаа юм. Тэгэхээр хаа байгаа тэр Ховдод байгаа хүн Замын-Үүдээр яаж гарах вэ. Тэгэхээр бүгдээрээ энэ түр боомтууд дээр нэвтрэх бололцоог яаж бүрдүүлэх вэ?


Хоёрдугаарт, техникийн зохицуулалт гээд байна. Энэ дээр яг Гадаад хэргийн яам нөгөө Хятадын Элчин сайд наашаа ирсэн юу байна л даа ингээд. Энэ дотор ноолуурын асуудлыг Хятадууд бол тавихгүй гэж өгсөн байгаа юм энэ дээр. Ноолуур дээр бол бид ямар нэгэн хорио тавихгүй байна. Сая очиход улсууд 4 мянган төгрөгөө тушаагаад гаръя гээд байгаа юм. Хамгийн гол нь түр боомт гэдгээр нь гаргахгүй байгаа юм. Тэгэхээр одоо бүгдээрээ түр боомтоор гаргах бололцоог нь бүрдүүлээд өгчихвөл тэр дээр нэг Б.Батбаяр дарга аа, Байнгын хорооноос ямар бичиг, албан бичиг юм гаргах вэ? Тогтоол гаргах вэ? Засгийн газарт үүрэг яаж өгөгдөх вэ гэдэг. 


Б.Батбаяр: - Энийг тусад нь хэлэлцэх ёстой л доо. Өнөөдөр бол яах вэ зүгээр, ер нь бол ярих ёстой. Дараагийн Байнгын хорооны хурал дээр хэлэлцье. Энэ чинь төсвийн тухай юм ярилцаад байгаа юм шүү дээ. 


Ж.Энхбаяр: - Харин төсөв буюу энэ чинь төсвийн орлого байхгүй юу. 6 мянган тонн ноолуур байгаа юм. Монголын өнөөдөр байгаа дотоодод суурьлагдсан хүчин чадал, үйлдвэрүүд маань хэдэн тонныг авч чадах юм. Бусдыг нь тэгээд яах вэ? Үйдвэрүүд нь авч чадахгүй байна. Тэгэхээр тэр түүхий эдийг яах вэ? Хулгайгаар конторбанд хийгээд алдах уу, эсвэл 1 кг нь 4 мянган төгрөг буюу одоо 6 мянган тонноос 3 мянган тонныг түүхийгээр экспортлоход нэг 12.0 тэрбум төгрөгийн татвар аваад гарах уу гэдэг асуудал байна шүү дээ. 


Б.Батбаяр: - Энийг их олон жил ярьж байгаа юм. 1996, 1997 онд энэ 4 мянган төгрөгийн татвар чинь тавигдсан шүү дээ. 1996 онд. Одоо арван хэдэн жил ярьж байна даа. Одоо болтол шийдээгүй л байгаа. Энийг бол бас ярилцах л хэрэгтэй л дээ. 


Ж.Энхбаяр: - Боомтыг нь одоо бүгдээрээ, одоо бүгдээрээ бодлого хэрэгтэй байхгүй юу. Ер нь яах юм бэ? Ноолуурыг одоо. Малчдын орлого нь ноолуур орж ирэх гэж байна. 6 мянган тонн. Өнөөдрийн үйлдвэрүүд маань нэг талдаа төсөв ярьж байгаа бол..


Б.Батбаяр: - Цаад Хятадын тал чинь бас авахгүй гээд байгаа шүү дээ, түүхийгээр нь. Тэр асуудлыг бид бас зохицуулж чадахгүй шүү дээ. Сая тэгээд хэлсэн үү, үгүй юу? Ерөөсөө авахгүй байгаа шүү дээ Хятад чинь ноолуур бол. Түүхийгээр нь бол бүр авахаа больсон. Ийм асуудал байгаа. Бид зохицуулдаг. Цаад талаа бас зохицуулж, харилцан зохицсоны үндсэн дээр хийнэ үү гэхээс нэг тал нэг талыг барихад арай хэцүү л дээ. 


Ж.Энхбаяр: - Харин одоо бидний энд байгаагийн үүрэг чинь Засгийн газарт ямар чиглэл өгөх вэ гэдэг л асуудал байгаа юм. Энийгээ тогтож гаргаж өгмөөр байна. 


Б.Батбаяр: - Эхлээд ямар ч байсан энэ төсвийнхөө асуудлыг шийдье. Дараа нь дахиад ярьж болох юм. Тусад нь асуудал болгож ярьсан арай дээр байгүй дээ. 


Ж.Энхбаяр: - Б.Батбаяр дарга аа, нэг бол гаргахгүй гэж байгаа бол ноолуурын үйлдвэрүүдэд нь мөнгийг нь олигтойхон шиг өгөөд энэ ноолуурыг худалдан авах юуг нь үйлдвэрүүдэдээ мөнгөө өгье. Тэгээд төсөвт нь зардлыг нь суулгаж өгье. Тэр нь болохгүй гэвэл хилээр чөлөөтэй гарах бололцоог нь гаргаж өгөхгүй бол малчид чинь мөнгөө хаанаас олох юм. Үйлдвэрүүд чинь авч чадахгүй байна шүү дээ. Авахгүй гэж байна. Мөнгө байхгүй ээ, авсан ноолуур чинь..


Б.Батбаяр: - Хятадууд ч авахгүй байгаа. Хэн ч авахгүй байгаа. Дэлхий дээр ноолуур авах хүн одоо яг өнөөдөр байхгүй шүү. Ноолуур байтугай ноолууран цамц, утас авахгүй байгаа энэ чинь. Боловсруулсан ноолуур ч авахгүй байгаа. Тэгэхээр өнөөдөр биднээс шалтгаалахгүй байгаа учраас бид энийг дараа нь жичид нь яръя Ж.Энхбаяр гишүүн ээ. Их тулгамдсан асуудал биш байхгүй юу. 


Ж.Энхбаяр: - Үгүй, байлгүй яадаг юм бэ. Одоо хавар, түрүүний..


Б.Батбаяр: - Үгүй ээ энэ чинь арван хэдэн жил яриад, наадахыг чинь үнэтэй байхад нь ч авахгүй байсан юмыг өнөөдөр үнэгүй болчихоод хэн ч авахгүй байхад нь ярих бол нэг их асуудал биш шүү дээ. 


Ж.Энхбаяр: - Ерөөсөө энийг нэг бол 30.0 тэрбумаа суулгаж өгөх үү, яах вэ? Арга зам нь одоо тулгарна шүү дээ. 


Б.Батбаяр: - Өөрөө ямар бодолтой байгаа юм. Тэрийгээ боловсруулаад Байнгын хорооны хуралд оруул, тэгэх үү? Энийг дараа нь яръя. Тэгэх үү. Энэ чинь том асуудал шүү дээ. Өнөөдөр шийдчих асуудал биш. Хамгийн гол нь одоо байна шүү дээ энэ төсөв, өнөөдөр хэлэлцэх асуудал дээрээ би бас анхаарал хандуулмаар байна. Энэ асуудал маань бол өнөөдөр Монгол Улсын 2009 оны төсвийн тухай хуулиудад өөрчлөлт оруулах тухай хуулийн төслийн хоёр дахь хэлэлцүүлгийг хийж байгаа гэдгийг энэ дээр анхааруулъя. 


Тэгэхээр яах вэ гэхээр одоо би бол асуулт дууссан гэж ингэж ойлгож байна. Бүх хүн асуусан. Та асуусан шүү дээ. 


Д.Энхбат: -  Би усны тухай асуугаад орхисон шүү дээ. Нэг асуулт байна. Яг өнөөдрийн асуудалтай холбоотой. 


Б.Батбаяр: - За асууя. 


Г.Батхүү: - Таны асуух гэж байгаа асуулт саяны асуудалтай холбоотой юу, үгүй юу? Би саяных дээр ганцхан өгүүлбэр тодруулга хэлэхгүй бол бас буруу ойлголт яваад байна. Тэгэх үү. Сая Ж.Энхбаяр гишүүн бид бас хилээр яваад ирсэн, тийм ээ. Тэгэхээр ноолуурыг гаргах эрх зүйн орчин нээлттэй байгаа. Нээлттэй байгаа. Ганцхан тэнд юу гэж байгаа вэ гэхээр 1996 оны УИХ-ын хуулиар, 1997 оны. Тэнд юу гэж заасан бэ гэхээр зэрэг бохир ноолуурыг Мэргэжлийн хяналтын газраас гаргасан гарал үүслийн гэрчилгээ гэдэг юмыг авсны үндсэн дээр компанийн нэр дээр 4 мянган төгрөгийн татвар хурааж гаргана гэсэн заалт байгаа байхгүй юу. Гэтэл сая хил дээр очиход яасан гэхээр манай нөхөд бохир ноолуур гаргахгүй гээд ерөөсөө гаргахгүй байгаа байхгүй юу. Тэгэхээр гаргах нь хаалттай байна гэж ойлгож болохгүй шүү. Нээлттэй байгаа. 


Харин энд ганцхан зүйлийг бодох ёстой. Тэр нь юу юм бэ гэхээр 36 мянган төгрөг хүрч байхад ноолуурыг килограмм нь 4 мянган төгрөгийн татвар авч байсан бол дотоодын зах зээл дээр одоо 15-аас 16 мянган төгрөгийн үнэтэй байхад 1 кг ноолуурыг ямар татвар авах вэ гэдгийг л эргэж харвал харах юм гэж би бол тэгж бодож байгаа юм. 


Д.Энхбат: - Нэг асуулт байна. Өнөөдрийн чуулган дээр тэр гадаад ажилчдын тухай. Төсвийн хөрөнгөөр хийж байгаа хөрөнгө оруулалт, төрөл бүрийн ажилд зөвхөн дотоодын ажиллах хүчний асуудал, тэр ашиглах тухай ярьсан шүү дээ. Тэгэхээр энэ Аялал жуулчлалын яамнаас миний хувьд нэг асуулт байгаа юм. Сая Хятадын интернетийн вэбсайт дээр хамгийн Хятадын топ, Хятадад ирж байгаа жуулчдын 7 орны тоонд Монгол орсон байгаа юм. Монголоос очиж байгаа жуулчид, өөрөөр хэлбэл нэг жуулчин ойролцоогоор 3-аас 5 мянган доллар төлдөг, Хятадад. Өөрөөр хэлбэл Монголчууд бол маш их мөнгө тийшээ алдаж байгаа. Нөгөө нэг сонирхолтой мэдээ нь Хятадаас Монгол руу орж ирж байгаа 90.0 мянган жуулчин. Би бол музей үзээд, кино үзээд явж байгаа Хятад жуулчин нэгийг ч үзээгүй. Эд нар бол цөмөөрөө ажилчид шүү дээ. Тэгэхээр одоо ажиллах хүчний асуудал босож ирж байна, ажилгүйдэл, энэ хөрөнгө оруулалт, энэ бүх асуудал. Тэгэхээр яг энэ маань аялал жуулчлалын яаманд хамаатай байдаг юм уу? Одоо Хятадаас жуулчин гэж орж ирж байгаа улсууд. Мөн Монголоос жуулчин гэдэг нэрээр гарч байгаа энэ асуудал бол очоод. 


Тэгэхээр Монголын жуулчин бол Хятадад орлого оруулдаг. Хятадын жуулчин бол бас Хятадад орлого оруулдаг байхгүй юу. Их өвөрмөц. Энэ дээр бид одоо аялал жуулчлалын яамтай чухам яг ямар холбоотой юм бэ? Энэ нэг зүгээр зарчмын асуулт байгаа юм. 


Д.Идэвхтэн: - Тэгэхээр тэр визийн ямар төрлөөр Монголд орж ирж байна вэ гэдэг бол аялал жуулчлалын яаманд хамаагүй л дээ. Зүгээр бид нар бол нөгөө аялал жуулчлал одоо хэдэн хүн энэ жил авч байгаа вэ гээд статистик тоо гаргахаар тюр баазуудаар дамжсан жуулчдын тоо гэж гарч ирдэг юм. Хилийн цэргийн шугамаар бол жуулчны визээр Монголд орж ирсэн гадаадын иргэдийн тоо гарч ирдэг юм. Тэгэхээр жуулчны визээр Монголд орж ирсэн гадаадын иргэн 2008 онд 450 мянга байгаа юм. Тэр 450 мянгаас хэд нь жинхэнэ тюр баазуудаар үйлчлүүлээд, Монголд жуулчлаад, байгалийн сониныг үзээд буцсан бэ гэдэг тоо бол тэр нөгөө тюр баазаар дамжсан тоо, хилээр орж ирсэн тоог зэрэгцүүлэх юм бол гурав дахин зөрүү гарч байгаа. Өөрөөр хэлбэл 130, 140 мянга нь бол тюр баазаар дамжсан. Бусад нь бол жуулчны визээр орж ирсэн. Чухал ямар ажил хийсэн нь тодорхойгүй. 


Д.Энхбат: - Тэгэхээр энд маш их мөнгө алдаж байгаа байхгүй юу. 


Д.Идэвхтэн: - Тийм л юм байгаа юм. Тэгэхээр тэр бүгдийг Байгаль орчны яам зохицуулах боломж байхгүй байгаа л даа. Виз авлаа, хилээр орж ирлээ, тэрнээс хойш цааших нь аль тюр дамжиж байгаа нь..


Д.Энхбат: - Тийм тийм. Өнөөдрийн байдлыг мэдэж байна. Энэ дээр ямар нэгэн оролцоо байгаа юу л гэж асууж байгаа юм. Бодлогын. 


Д.Идэвхтэн: - Жуулчны статистик мэдээллийг сайжруулна гээд л энэ 2009 оны зорилт гээд л сая бид аялал жуулчлалынхны зөвлөгөөн хийсэн. Статистикийнхэнтэй ярьсан. Жуулчны статистикийг олон улсын стандартад хүргэнэ гээд статистикийн газарт одоо тэр чиглэлээр дагнасан, мэргэшсэн улсууд..


Д.Энхбат: - Ер нь жуулчны визтэй л болохоос Аялал жуулчлалын яаманд хамаагүй юм байна шүү дээ. 


Д.Идэвхтэн: - Хамаагүй. 


Б.Батбаяр: - Одоо асуултаа хаалаа. Одоо Монгол Улсын 2009 оны төсвийн тухай хуулиудад өөрчлөлт оруулах тухай хуулийн төслийн талаар одоо Хүнс, хөдөө аж ахуй, хөнгөн үйлдвэрийн салбарыг төлөөлж Хүнс, хөдөө аж ахуй, хөнгөн үйлдвэрийн дэд сайд Ж.Сауле өөрийнхөө илтгэлийг илтгэнэ. 


Ж.Сауле: - УИХ-ын эрхэм гишүүдийн энэ өдрийн амар амгаланг айлтгая. 


Хүнс, хөдөө аж ахуй, хөнгөн үйлдвэрийн сайдын 2009 оны багцад 95.4 тэрбум төгрөг батлагдсан байсан. Засгийн газрын тохируулагч, хэрэгжүүлэгч агентлаг байгуулах тухай Монгол Улсын Засгийн газрын 2008 оны 12 дугаар сарын 24-ний 64 дүгээр тогтоолоор батлагдсан мал эмнэлэг, үржлийн газрын төсвийг 163.6 сая төгрөгөөр, жижиг дунд үйлдвэрийн газрын төсвийг 187.5 сая төгрөгөөр тус тус төлөвлөсөн. 2009 оны төсвийн тодотголд нэмж тусахаар төсөвлөсөн. 


Эдийн засгийн хямралаас гарах төлөвлөгөөний дагуу Хүнс, хөдөө аж ахуй, хөнгөн үйлдвэрийн салбарт, бодит салбарын хувьд хувийн хэвшлийг дэмжих ажлыг ажлын байрыг хадгалах зорилгоор Атрын III аян тариалангийн хөгжлийн үндэсний хөтөлбөрт тусгасан зардал болох 15.3 тэрбум төгрөгийг улсын төвлөрсөн төсвийн хөрөнгө оруулалтын зардлаас хасаж Монгол Улсыг хөгжүүлэх сангаас гаргахаар шилжүүлж, Монгол Улсыг хөгжүүлэх сангаас гаргахаар өмнө нь батлагдсан бизнес инкубатор төв болон технологи дамжуулах төвүүдийн орон нутагт байгуулахаар төлөвлөгдсөн 2.7 тэрбум төгрөгийг хасахаар байна. Бусад зардлыг Засгийн газрын танхимын гишүүдийн саналаар бууруулахаар тус тус тооцсон болно. Мөн Хүнс, хөдөө аж ахуй, хөнгөн үйлдвэрийн яамны 2009 оны батлагдсан төсвөөс Засгийн газраас баталсан орон тооны хязгаарт багтаан нэг хүнд ногдох зардлаар тооцон 3 хүний төсвийг хасаж 24.3 сая төгрөгөөр бууруулах санал боловсруулж тодотголд тусгасан болно. 


Б.Батбаяр: - За ингээд сая бид асуултаа асуусан. Хоёр яамны энэ илтгэлтэй холбогдуулаад асуултаа. Тэгэхээр одоо санал хураана. Саналаа гишүүд хэлсэн. Энд саналууд бичгээр ирсэн байгаа. Зарчмын зөрүүтэй саналаар. 


Энд нийтдээ 5 санал ирсэн байгаа. Ингээд ирсэн дарааллаар нь хураалгана. Энд Су.Батболд гишүүний зарчмын зөрүүтэй санал ирсэн байна. Би энэ саналыг уншъя. 


Монгол Улсын 2009 оны төсвийн тухай хуульд нэмэлт, өөрчлөлт оруулах тухай хуулийн хавсралт, улсын төсвийн хөрөнгөөр 2009 онд хэрэгжүүлэх хөрөнгө оруулалтын төсөл арга хэмжээ, барилга байгууламжийн тодотгосон жагсаалт. Зайлшгүй шаардлагатай эмнэлгийн лаборатори, тоног төхөөрөмж болон ерөнхий боловсролын сургуулийн тоног төхөөрөмж, бусад тоног төхөөрөмжийн зардал 20.0 тэрбум төгрөгийг хасах. Энэ дээр гишүүд саналаа өгнө үү. Хасъя гэдэг дээр. Зайлшгүй шаардлагатай эмнэлэг, сургууль хоёрыг нь үлдээгээд бусад тоног төхөөрөмжийн зардлыг 20.0 тэрбум төгрөг гэж байгаа юм байна. Энийг хасах гэж байна. Эмнэлэг, сургуулиас бусдыг нь. Тоног, төхөөрөмж худалдаж авах шүү дээ. Энийг хасъя гэдэг дээр санал хураалгая. 


За Су.Батболд гишүүн тайлбар. 


Су.Батболд: - Ингэж байгаа байхгүй юу. Төсвийн захирагч болгон дээр 100.0 сая төгрөг, 150.0 сая төгрөг тоног төхөөрөмж гээд тийм ээ. Одоо Байгаль орчны сайд дээр, Хөдөө аж ахуйн сайд дээр байгаад байгаа байхгүй юу. Тэднийг бүгдийг нь хасъя. Би ойролцоогоор ингээд аваад үзэхээр 20.0 тэрбум төгрөг байж байгаа юм. Тэгэхдээ би эмнэлгийн тоног төхөөрөмжийг сургуулийн нөгөө нэг самбар, суудал ч байдаг юм уу, тэрийг нь үлдээгээд бусад тоног төхөөрөмжийг нь хасахад 20.0 тэрбум гарч байгаа байхгүй юу. Тэгэхдээ яах вэ Төсвийн байнгын хороон дээр нөгөө ажлын хэсэг нарийвчилсан судалгаа хийх байх. Ерөнхий зарчмаар нь санал хураалгаад л явъя гэж байгаа юм. Энийг бас бүлэг дээр яриад, бүлгүүд ч гэсэн ярьсан юм билээ. Хасах нь зүйтэй гэж. 


Д.Энхбат: - Техникийн юм нь дээр нэг ийм асуулт байна шүү дээ. Тоног төхөөрөмж гэдэг чинь яг амьтай амьтан шиг. Энэ жил хасвал дараа жил зардал 3 дахин нэмэгддэг л байхгүй юу, бас. Тэгэхээр үнэхээр яагаад зөвхөн эмнэлэг, сургууль хоёрыг үлдээж байгаа юм. 


Б.Батбаяр: - Энэ чинь хэлэлцүүлэг биш шүү дээ, энэ чинь. Та тайлбарласан уу, саналаа. Одоо саналаа хураана. Энэ хэлэлцүүлэг биш, санал хурааж байгаа. Түрүүн хэлэлцсэн шүү дээ. Энэ дээр хасах гэдэг санал дээр саналаа хураалгая. Хасах гэдэг дээр гараа өргөе. Энийг дэмжиж байгаа гишүүд. 


11-ээс 8. Энэ санал дэмжигдлээ. 


Дараачийнх нь. Мөн Су.Батболд, Д.Балдан-Очир гишүүн нарын санал байна. Төрийн албан хаагчдын цалинг 20.0-иос 30.0 хувь хасах гэснийг болих. Үүний оронд бараа, үйлчилгээний бусад зардлыг 20.0 хувиар хорогдуулах гэж оруулах гэж байна. Энэ бол ойлгомжтой. Энэ саналыг дэмжиж байгаа гишүүд гараа өргөе. 


11-ээс 9.


За энд нийтдээ 6 гишүүний санал байна. 2000 оны төсвийн тухай хуульд нэмэлт, өөрчлөлт оруулах. 2009 оны. Хог хаягдлыг ландпилийн аргаар боловсруулах төвлөрсөн цэг байгуулахад 1 тэрбум 50 сая төгрөг улсын төсвийн хөрөнгө оруулалтад тусгах. Дорноговь, Өмнөговь, Баянхонгор, Сэлэнгэ, Хэнтий, Сүхбаатар, Говь-Алтай аймагт байгуулах. 2009 оны төсвийн хөрөнгө оруулалтад тусгагдсаныг сэргээж оруулах ёстой юм шиг байна. 2009 оны төсвийн хөрөнгө оруулалтад байсан юм байна. Тэгээд одоо энийг Сангийн яамнаас хасаад оруулаад ирсэн. Энийг сэргээх гэдэг дээр санал хураалгая. Энийг дэмжиж байгаа гишүүд гараа өргөнө өө. За Б.Батбаяр, Р.Буд, Г.Занданшатар, Ж.Энхбаяр. Аймаг нь уу? Дорноговь, Өмнөговь, Баянхонгор, Сэлэнгэ, Хэнтий, Сүхбаатар, Говь-Алтай. Энэ дээр дэмжиж байгаа гишүүд өргөнө үү. Би ч Баянхонгорынх болохоор өргөлөө. 


11-ээс 10. 


Б.Бат-Эрдэнэ гишүүний зарчмын зөрүүтэй санал байна. Төсвийн хуульд байгаль орчин, цаг агаарт зориудаар бороожуулах арга хэмжээний зардалд 1 тэрбум 677 сая төгрөг тусгах. Энэ бас түрүүчийн тэр төсвийн юун дээр байсан юм байна. Сая хассан. Энийг сэргээх дээр. Энэ дээр санал хураалт явуулна. За гараа өргө. Бороожуулах. 1 тэрбум 677. Бүх аймагт. 


11-ээс 10.


Б.Бат-Эрдэнэ гишүүний зарчмын зөрүүтэй санал байна. Төсвийн хуульд Хүнс, хөдөө аж ахуй, хөнгөн үйлдвэрийн яамны хэсэгт бизнес инкубатор төв байгуулах 2.7 тэрбум төгрөг нэмж тусгуулах. Энэ дээр дэмжиж байгаа гишүүд саналаа өгнө үү. 


11-ээс 4. Энэ санал дэмжлэг авсангүй ээ. 


Боллоо. Ингээд та бүхэнд сайн сайхныг хүсье. Сар шинэдээ сайхан шинэлээрэй. Ингээд энэ төсвийн хуультай дагалдах 12 хууль дээр 3 хууль байга юм. Манай энэ Байнгын хороонд холбогдолтой. Энэ дээр санал байвал та бүхэн хэлнэ үү? За байхгүй. 


Одоо байна шүү дээ илтгэгчээ томилно. Илтгэгч гишүүнийг УИХ-ын чуулганы нэгдсэн хуралдаан дээр Д.Энхбат гишүүн илтгэнэ. За боллоо.


Хуралдаан 16 цаг 15 минутад өндөрлөв. 

Соронзон хальснаас хянаж буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

